
ASO TOFI, 26 OKETOPA 2023 
 
  Na nofoia e le Fofoga Fetalai le Nofoa i le itula e 9:40. 
 
Tatalo. 
 
  FOFOGA FETALAI:  Ou te faasilasila atu ua amatalia nei Taualumaga a le 
Fono Aoao Faitulafono. 
  Ou te faatalofa atu i lenei taeao fou i le paia o le tatou Maota, i le afio o lau 
Afioga i le Sui Palemia faapea foi le mamalu o a outou Afioga i Minisita o le 
Kapeneta faapea foi Afioga i Minisita Lagolago. Afio lau Afioga i le Sui Taitai 
o le Itu Agai ma le mamalu o sui usufono uma o le tatou Palemene, le afifio 
mai o Ofisa Sili o Pulega o Matagaluega ma Faalapotopotoga Tumaoti a le 
tatou Malo. Faamalo le soifua manuia ma le lagi e mama, malo le usu i lenei 
taeao fou. 
  E faatalofa atu foi i le tapuaiga a Samoa i ona tulaga faalupelupeina i le afua 
mai mauga maualuluga seia pa’ia alo ma fanau, e faatalofa atu lau Palemene i 
lenei taeao. Tapuai maia ma le manuia, ia alofagia e le Atua le alofaiva o le 
tatou Palemene i lenei aso. E na o se faamanatu a le Fofoga Fetalai ona o le 
Aso Tofi e pei ona silafia e ave le faamuamua i a tatou Taualumaga mo mataupu 
a sui usufono taitoatasi. O avanoa ia e aofia ai ma fesili i mataupu o lo o moomia 
ai e sui usufono mamalu se faamalamalamaga mai le Malo.  
  E pei lava ona ou faailoa atu i nisi o tatou fonotaga ua tuanai, o lo o tuuina atu 
lava le avanoa mo lea faagasologa o le tatou galuega. O lo o avanoa lava Aso 
Tofi mo fesili a sui usufono mamalu o le Palemene, peitai e oo mai i le taeao 
nei e leai ni fesili na tuuina mai. Ma o foliga vaaia ia o le mataalia o le faafoega 
o pulega o Malo lelei. O le molimau lea e iloa ai o lo o manino ma malamalama 
mataupu uma i le faagasologa o le pitolaau a le Malo faapea foi le Palemene. E 
aoga foi lou faailoa atu mo le tapuai faafofoga mai a le atunuu. 
 
 

ILOILOGA O LIPOTI A KOMITI FAA-PALEMENE 
 

P.P.2023/2024 NU.49, LIPOTI A LE KOMITI O TULAFONO TUMAU, 
MATAUPU TAU FAIGA PALOTA, TALOSAGA MA TOFIGA 

FAALE-FAAVAE I LE P.P.2023/2024 NU.37, LIPOTI A LE KOMISI 
SUESUE O LE FAIGA PALOTA 2021, FEPUARI 2023 - ILOILOGA 

- felafolafoaiga faaauau - Aso fono lona 2 
 
  FOFOGA FETALAI:  E tolopo Taualumaga a le Fono Aoao Faitulafono i le 
aso Fono ananafi o lo o saunoa le sui usufono mo Faleata 4. 

  O le mea lea i le agaga faaaloalo, tulai maia lau afioga i le sui usufono mamalu 
o Faleata 4 e faaauau lau saunoaga. 
 
  Tofa ALE VENA ALE (Faleata 4):  Faafetai i lau Afioga i le Fofoga Fetalai 
o lea ua i luma o le Atua le tatou taulaga molia i lenei taeao, ua taitaiina ai le 
Maota o lenei Palemene i luma o le Atua. Ia tau ia ina ia silafofoga mai alofa lo 
tatou Matai Sili i le lagi e auina mai Lona Agaga Paia e tautoaluaina ai sui 
usufono mamalu uma o lenei Maota aua le tapueina a o se tatou sao foi ia 
manuvao aua mataupu ua i lumamea nei o le Maota i lenei taeao. 
  Ou te faatulou atu i le paia tele o le tatou atunuu, o paia faale-atunuu, paia faale-
Malo, aemaise o paia faale-Atua, le nofo a faafeagaiga faapea foi Ekalesia 
Kerisiano uma i le tatou atunuu o lo o faanonomanu i le Atua ma tatalo ma 
tapuaia lo tatou alofaiva i galuega o le Fonousu a Samoa i lenei taeao. 
  E le gata i lea ae faapena foi ona faafeiloai atu i lenei taeao i le afio mai o le 
Afioga i le Tamaitai Palemia faapena foi le tatou Maota nei, Minisita o le 
Kapeneta faapea foi Minisita Lagolago. Lau Afioga i le Sui Taitai faapea foi le 
Itu Agai, Ofisa Sili o Pulega o Matagaluega ma le tapuaiga i lenei taeao. 
  Le tatou Itumalo o Faleata 4, tapuai maia ma le manuia. Masalo e faaiu atu i se 
faamatalaga mulimuli se leo o la outou sui usufono ae se i taumafai atu se tatou 
sao aua le lipoti a le Komisi ia ma le lipoti a le Komiti ua i lumamea nei o le 
Maota.  
  Lau Afioga i le Fofoga Fetalai, e momoli atu le agaga faafetai i lau Afioga i le 
Taitaifono faapea foi le Komiti e tusa ai ma le lipoti ua i lumamea nei o le Maota. 
E faafetaia foi le Afioga i le Taitaifono ma le Komisi, e ōu le lipoti lenei ua 
mae’a ona lauliliuina e le Komiti Faapitoa a le Palemene ma ua i lumamea nei o 
le Maota ia fautuaga.  
  O le agaga lava lea o le Malo e ala ai ona faatuina le Komisi lea foi ua manino 
lelei saunoaga a le afioga i le Taitaifono o le Komiti ua 6 nei Komisi Suesue talu 
ona faatuin Komisi. Ma o le agaga tonu lava e faatuina ai le Komisi lea pe a 
tuanai le Faiga Palota ina ia silasila lelei le Komisi po o a uma ni tulaga e ono 
faalelei ai nisi o faiga filifiliga a le atunuu i Faiga Palota.  
  Lau Afioga i le Fofoga Fetalai e le taumateina le tele ma le ogaoga o mataupu 
sa feagai ma faiga filifiliga a le atunuu i le Palota lea na te’a nei, tele ma 
anoanoa’i. O lea foi ua aumai le lipoti a le Komisi ma ua tauaaoina e le Komiti 
Faapitoa i lenei taeao, ou te iloa a ou agai i ai i le lipoti lea e uma lou taimi e lei 
taitai ona uma mea ou te fia talanoa ai i le lipoti lea. E ui o lea, o le a ou taumafai 
e specific ni nai mataupu ia ou te manatu e taua, se fautuaga i le tatou Malo.  
  Lau Afioga i le Fofoga Fetalai o le 10%. Faapuupuu atu ia lo’u taofi i le 
mataupu lea. Ou te lagolagoina le finagalo o le Komiti ina ia aveesea le 10%. O 
lou manatu i le mataupu lea, o lea ua tutusa pau lava alii ma tamaitai i so o se 
mea lava. O lea foi e finau mai latou e tutusa… afai e maualuga le totogi o le 
tamaloa e tatau foi ona faapena le tamaitai, tatou o i avanoa tutusa, aua a oo la 
ina tulai mai le Faiga Palota ae tulai mai sui o le Palota, a o le sui usufono lea e 
10% lea o le a sau, e le i malo mai le Palota, o ia la o le a maua ai le numera a se 
Faiga Pati e umia le Malo, o le a la se silasila a le Maota lenei? I le tagata e le i 
malo mai le faiga filifiliga a le atunuu. O le a se silasila i ai? 

  O tatou o sui usufono filifilia mai o tatou Itumalo, o lena e tatau ona i ai le 
numera e moomia e faatulai mai ai se Faigamalo mai lea taimi i lea taimi. E pei 
o le itu lena e laualuga i le taofi o Faleata 4, ia taoto atu i le filifiliga a le 
Kapeneta. 
  O lona lua lau Afioga, o le Tulafono lea i le mea lea na matou toe o nei fai ai 
le matou faiga filifiliga. E tatau i le tatou Malo ona silasila toto’a i Tulafono ia. 
E le o manino ma atoatoa le Tulafono ma e fautuaina le tatou Malo ina ia toe 
teuteu le Tulafono lea o Faiga Palota 2010 lea na suia ai le Faavae. Aua na ala 
ona matou o e fai matou Palota e le o manino le Tulafono lea, pau a le Tulafono 
la e fai mai, should you resign from your Political Party your seat is vacant, 
that’s all, fullstop. A proceed la le case ae sau le siusiu o le mea ua matou le toe 
o e toe fai matou Palota. What does it say in the… e le o manino lau Afioga, 
faamolemole, silasila i ai aua tatou te o’o uma a i ai. 
  Ia ailoga e toe i ai se isi e toe tele sona lona loto e alu ai e fai se Palota pei o le 
toatolu lea e tuu atu i i? E ui o lea ia taoto atu i le tatou Faigamalo, o laei mo le 
lumanai. Ou te manatu o lea e lelei le Tulafono lea, pau a le Tulafono sa’o a 
Tuilaepa lea na fai nei, Party Hoc. Aua ne i toe alu ai i le isi itu. A e iloa o le a e 
alu i le isi itu, ia, alu e fai lau filifiliga ma e alu ai i le isi itu. Malo lava faafetai. 
  Lau Afioga i le Fofoga Fetalai, o le itu lava lenei i faiga faatosina. Lau Afioga 
i le Fofoga Fetalai, o lea e afio mai le Palemia ma le Kapeneta, o ai lava se isi 
o sui usufono nei e afio nei i le Maota e le i alu lava sana sene apa e tasi i sana 
Faiga Palota? E leai lava ma se isi. Aua tatou te fia mama. O lea taou te solia le 
Tulafono. O la e omai tatou tagata palota i se fesoaoani, o la e te avea i ai, ae 
sese le auala la e ave ai. O le manatu o Ale, lau Afioga i le Tamaitai Palemia, 
fai se Tulafono ina ia allocate ai se vaegatupe e faamatuuina atu i sui tauva e 
fai ai a latou faalauiloa ma fai ai manaoga nei o nai itumalo. Ia lea e tou te 
silafia uma lava, oka le mea o tagata e omai, o pili o paipa, o pili o suega, o mea 
o a, ioe. O pasese i Niu Sila, o fea, o pili o vai, o pili o moli. A o oe la lea e te 
fia alu i le palota, e le mafai ona e… e te fesoasoani i ai. Po o le a lou… a o la 
e sese le auala la e fai ai, o la e soli le Tulafono. Ia ona oo lea ina molia oe ae e 
alu atu e pepelo i o i le Faamasinoga. Ua e vaai i ai? Ua atili ai ona sese o le 
mataupu. Fai se Tulafono lau Afioga i le Palemia ma le Kapeneta e allocate ai 
se $50,000, lipoti i le Komesina o Faiga Palota. Pau lava lea o le auala a e solia 
loa pe maua oe i suesuega ua e overspent le tupe lea ua faatulafonoina, pau lena 
o le mea e molia ai oe.  
  Lau Afioga i le Fofoga Fetalai, o vaevaega o itumalo. Faafetai lava ua le suia 
le tulaga o Faleata 4, lea na tau aumai i ai Falelauniu ma… Faafetai i lau Afioga 
i le Taitaifono, e tuualalo atu i lau Afioga faapea foi le Komiti. E le toe i ai nisi 
itumalo e toe aumaia i le itumalo lea o Faleata 4. Na o le pau lava lea. E faigofie 
ai le filifiliga a le itumalo, ma e filifili sao lava i tagata o le itumalo. Ae ou te 
lagolagoina le tulaga lea i sui usufono tu taulaga, nofoa ia ua faatulai mai e le 
Komiti. O nofoa tu taulaga o le itu i sasae ma le nofoa tu taulaga i le itu i sisifo, 
ma le nofoa tu taulaga lea i le ogatotonu. O lona uiga la o lea e lavea ai uma 
Apia ma nuu ia o le nofoa lea o le tu taulaga i le ogatotonu, central i inei i le 
Faletuamasaga.  

  FOFOGA FETALAI:  Toe lua minute o le sui usufono. 
 
  Tofa ALE VENA ALE:  Oi, ia o le mea tonu lava lea na ou fefe ai. E ui i lea 
lau Afioga i le Fofoga Fetalai, e pei lava ona ou… le tele o mataupu. Lau Afioga 
i le Tamaitai Palemia ma le Kapeneta, ou te iloa o le Paeaiga lenei e tatau ona 
silasila i ai i le toe teuteuina o le tatou Faavae, our Constitution. E tele ma 
anoanoai mataupu ua tulai mai i le feteenaiga tele, e ao ai ona toe silasila le 
tatou Malo aemaise le taimi lenei o lea ua maua le 2/3 i le toe teuteuga o le tatou 
Faavae i le itu e moomia mo le agai i luma o le tatou Faigamalo.  
  O le tofiga lava lea o Le Ao o le Malo lau Afioga ma le faaaloalo tele. Se i 
silasila i ai le tatou Malo. Ua matua ootia le loto ma le faamoemoe i feteenaiga 
sa i ai nei i le taimi ua tuanai atu i le taufaatauvaaina o le tofiga o Le Ao o le 
Malo. O se tofiga that we all must respect. Ma e le tatau ona faia i ai se tala a 
se isi, le tofiga lea o Le Ao o le Malo, leaga o le faatumutumuga o le tatou 
atunuu. 
  Lau Afioga i le Tamaitai Palemia ma le Kapeneta ma le tatou Faigamalo, ia 
ona o lea ua uma lou taimi ae… masalo o le a ou tago e tusitusi uma mea nei 
ou te manao ai e tuuina atu ai se fautuaga. Ia o le agaga lava lea sa ou fia sau ai 
i le tatou itu, atonu e amanaia ai se leo aua a tu atu i i, e maimau fua le taimi ae 
fiu lava e tu atu ae atonu e amanaia ai e lau Afioga ma le tatou Faigamalo se 
fautuaga. Leaga o le fautuaga nei e avatu e Faleata 4, o fautuaga lelei, o 
fautuaga e manaomia e le Malo mo le agai i luma o le Malo, ae aua ne i faia ni 
Tulafono foi lea e atagia ai mo tatou lava ia, no, no cant.  
  Lau Afioga i le Fofoga Fetalai, ia o le a faamaea atu ia i si ou itumalo o Faleata 
4, i le afio o Ale ma Ulu ma oulua Aiga, le Gafa o Sa Aatoe ma le itulua o Sa 
Tunumafono, lau Tofa i le Vaaulu. E faapea foi si ou nuu o Saina i le alo o 
Tuitoga ma Lauaki, Motuopuaa ma le Falesatalaua. E pei lava ona ou fai atu i 
le aso ananafi, e le mafai e ni upu a Ale ona faamatalaina le agaga faafetai ma 
le loto faagaeetia i la outou faaaloalo maualuga. Faafetai i lo outou faaeaea 
faafetai foi i lo outou talitonu ia te au, aua e ui lava ina matua fai mai au e media 
uma o le lalolagi, ae faafetai lava Faleata 4 i lo outou talitonu. E le faia e Ale ni 
mea e faaletonu mo le tatou itumalo. Ae ou te momoli atu le faafetai tele lava. 
  Lo tatou nuu i lau Fetalaiga Ulu ma Ulu ma Ulu, ia, omai e fai le tatou nuu, o 
le tatou nuu na faavae ai Faleata, o le tofa lava ia o le nuu na faavae ai Faleata, 
e tupuga mai ai foi nisi o tupu o Samoa. O le mea la lea, ia agalelei le Atua. 
Manuia tele lau tapuaiga. 
  Le tatou atunuu o lo o tapuai mai fafo, o lea o le a ou tu malosi lava e 
talosagaina le palota uma mai lava, it’s a must for all overseas Samoan to cast 
your vote for the next general election. Ia manuia tele le tapuaiga a le tatou 
atunuu. Faafetai i lau Afioga i le Fofoga Fetalai. 
 
  FOFOGA FETALAI:  Malo saunoa i lau Tofa i le Igoamatua, o lea foi ua 
faafogafoga ma le totoa le tatou Maota, aemaise foi si ou itumalo. Malo lava le 
faasoa. Ma e sao lava oe, o lo o lava a le taimi e tapena foi tusitusiga, ia o lo o 
avanoa lava faitotoa o le Kapeneta mo mafaufauga lelei faa-Tama, aua lava le 
manuia auiluma o le atunuu. Malo faafetai mo lou sao.  

  Ia o le avanoa lenei mo se tasi o sui usufono o le tatou Maota. Tulai mai le sui 
usufono mo Safata 1. 
 
  Afioga LEAANA RONNIE POSINI (Safata 1):  Lau Afioga i le Fofoga 
Fetalai, e faatalofa atu i lau Afioga. E faatalofa foi i lau Afioga i le Tamaitai 
Palemia, le Kapeneta, Minisita Lagolago aemaise foi lenei itu. E faatalofa foi i 
le tapuaiga a Samoa aemaise foi si o matou itumalo. Ae talitonu o le a tuuloa se 
matou manatu e uiga lava i le Lipoti a le Komiti a le Palemene. 
  E muamua ona faafetai tele i le Komisi lea na filifiliina e le Kapeneta, ua ou 
vaai atu foi i suafa o i latou, e tulaga ese foi le maualuga o le tomai ma le atamai 
o le Komisi lea. E momoli ai le agaga faafetai tele, aua e talitonu foi e ese lea 
Komisi mai le tele o Komisi i tausaga ua mavae i Nofoaiga ma Paeaiga talu ai, 
e tele lava i matai na i ai i totonu ona omai foi lea toe filifili. A o lau matau i le 
Komisi lea, o tagata lava e le gata i le maualuga o latou faailoga, ae o le tulaga 
lea e momoli ai le agaga faafetai tele. Faafetai i le Kapeneta i le filifiliina o le 
Komisi Suesue lea. 
  Ou te faafetai foi i le Komiti, le Taitaifono o le Komiti na iloiloina le Lipoti 
lea a le Komisi Suesue. Faafetai i lo outou… e le laitiiti foi la outou galuega na 
faatino.  
  A o le matau a lenei itumalo lau Afioga i le Fofoga Fetalai ou te matau atu i le 
Lipoti lea a le Komiti lea na fola nei i le Palemene, e ova ma le 80% o le Lipoti 
lenei lea sa fai mai e le Komisi na teena e le Komiti o le Palemene. E le o se 
pasene laitiiti la i lau faitau, e ova ma le 80% e teena ai le Lipoti lea a le Komisi. 
Ia ou te talitonu o le manaia foi lea o le tatou tilotilo i ai i le latou foi vaai mai 
tua, a o le silasila foi a le Komiti o le Palemene, lea ua teena ai le ova ma le 
80% e teena ai le Lipoti lea. O lea ou te faafetai ai i le Komiti a le Palemene, 
aemaise foi o le Komisi i le naunau mai e faatino le latou suesuega, aua le Faiga 
palota.  
  O le a oo lava sau tala i le matou itumalo, ona o le matou itumalo lea e i ai 
Salamumu, lea matou te galulue faatasi i le taimi lenei. I lou tulaga faa-sui 
usufono, e sologa lelei uma mea uma, e leai lava se mea o gase o le matou va 
nonofo. E le o tasi foi sau vaai i le itumalo lea ua i ai Salamumu i totonu o le 
matou itumalo. O le sui usufono lava e tulai mai, e tutusa uma lava lana vaai. 
O lau vaai foi lea, aua o le taua lea o le mea i le Paeaiga lea i le aumai o 
Salamumu i totonu i i, leaga matou te soo eleele. O le auga tonu lava lea sa i ai, 
lea e fai Komiti mai i aoaoga, o le soifua maloloina, o atinae uma lava, lea 
matou te galulue faatasi ai. O a foi la atinae a le tatou Malo, e sosoo uma atu ai 
lava ma Salamumu. Ou te faafetai ai i le tofa foi ma le faautaga i le Paeaiga lea 
talu ai ma aumai ai Salamumu matou te galulue, e oo mai le taimi lenei, e leai 
lava se mea o gase, o lo o sologa lelei uma mea uma. Ae le mafai la ona ou tuua 
le finagalo o nuu o le matou itumalo, leaga ou te sau e molimoli le finagalo o 
le matou itumalo i totonu o le Fono a le Palemene. Ou te le sau lava au ia e fai 
lou manatu, a o la e nonofo i latou le mamalu o le itumalo na filifilia au ou te 
sau i totonu o le Palemene lenei. O lau la lea tala, ua uma ona matou feiloai ma 
le matou nuu o Salamumu, ua tasi foi le tofa i le matou afioaga i Salamumu, ua 
malilie e toe foi i Saleaula. Na ou talia lelei lava, leaga e fai finagalo o le matou 

itumalo, nuu taitasi o le matou itumalo. Ua ou au foi la i ai, o le a toe foi e ui 
lava ina molimau uma le matou itumalo ma Salamumu, e leai se mea o gase, e 
oo i le faasoaina o fesoasoani uma a le Malo, e tutusa uma. A o le omai foi a 
Salamumu i totonu o le matou nuu, e faaeaea foi i ai le Aiga Satunumafono. Ae 
ui i lea, ou te talia le fingalo o le matou nuu o Salamumu, o le a toe foi i le latou 
Nofoa i Saleaula. O le mea sili o lea ua faalogologo mai le tatou nuu ua tatou 
feiloai ma le aumatutua, ia o lou lagona foi lea. Ae le faapea foi a outou agai 
tou te palota i Savaii, ia leai tatou te galulue faatasi lava, o lea tatou te i tulaga 
o mea tau aoaoga, soifua maloloina ma atinae, ae le iloa pe toe tufa mai lava isi 
tupe ia o le isi Paeaiga ma lavea atu lava tatou i le faasoasoa a le Malo ma tulaga 
faapena. E le mafai ona aveesea le agaga faafetai i lo matou galulue faatasi ma 
lo matou nuu lea o Salamumu. 
  Ona ou oo mai lea i le tulaga lea o le 10% lava lea e pisapisao ai foi le tatou 
Maota. Ae ou te talitonu o finauga lava pe faapei ona maua le 10% lea na 
feeseeseai ai. Ae ou te talitonu, o lea ua taoto le faamasinoga, ua uma foi le iuga 
a le faamasinoga, aua na o le pau lava lea o le mea na tatou vevesi ai pe faapefea 
ona maua le 10%. A lea ua uma ona fai le iuga a le Faamasinoga, tatou te le toe 
taea lea. Ae o lau faitau i le tele o tausaga ua mavae, o Faauluuluga lava o 
Matagaluega a le Malo, na o le tatou itupa lava, na o le tatou itupa lava lea a 
tama sa latou tauaveina. Ae a le tatou vaai i ai i le faigamalo ua mavae? E 
taumafai lava e aumai le pitolaau a tatou tamaitai. E a le silasila a le tatou Malo 
i ai? O le tatou Malo tatou te taulamua. Afai foi ua tau lape mai tua, e le i 
faapena le vaai a le tatou Malo. O ai lava ua agavaa? A lea ua tatou vaai i le tele 
o tatou tamaitai lea ua tauaveina le tulaga o Ofisa Sili o Pulega a le tatou Malo? 
Ae a tatou o foi i tua i le aganuu, e tele afioaga e latou te le taliaina tamaitai e 
matai ai, e latou te faasaina tamaitai ona o le tatou aganuu lea. E pei e tau ne 
tamaitai e toe o atu e nonofo i totonu o le Maota e faafesaga’i ai ma o latou 
tuagane, ona felaasa’i lea o tala o le mea lena e tau faigata ai. A o tatou o le 
faigamalo ma le… o tatou e taulamua, afai ua tau faigata ona agai mai tamaitai 
i totonu o auala ia, aua latou te silafia totonu o fono a nu’u. Ou te masalo o le 
95% po o le 99% o le fonotaga a tatou nuu e na o alii lava, e i ai le vatapuia lea, 
a o tatou le tatou Faigamalo lea tatou te avatua le feau lea tatou te faaeaea i 
tatou tamaitai. O le ala lea o le toalaiti o tamaitai i totonu o le Palemene nei, ae 
ana faavae mai lava Samoa e i ai ma tamaitai, ou te iloa ua tutusa lelei tatou. O 
le ala lea o la’u tatalo lau Afioga i le Fofoga Fetalai e faapena se manatu, 
taulamua le Palemene lenei. E tatou te su’e lava auala e faaeaea i le itupa o 
tamaitai. Aua tatou te talitonu e tele le atamai ma le tomai lea e sili atu foi a 
latou tonu ia tatou. O lo’u lea vaai i le tulaga lea o le 10%. Ae pei ua vavao ai 
ma le sau o le media lea mai fafo faavasega mai e ia fai lana ia formula e fai a’i 
ai ona eseese a’i a lea, a o la ua manino. O la’u tatalo e faapena so’u manatu i 
le tulaga o le 10%. 
  Ona o’o mai lea i le lipoti, le lipoti a lea a le Komiti, ou te vaai atu i le lipoti 
lenei a le Komiti e pei e tau mamafa a i le itu faaleaganuu, lea ua tau matau atu 
ua fai nofoa faamavaevae mai ai nofoa o Puleono i Salafai. O la e ua manino 
mai le sau atoa pei ou te vaai atu e mamafa faapena le latou aumaia o le mea 
lea, e toe fo’i i le aganuu, itumalo faaalaalafaga. Ae pei ou te vaai i le Komisi 

lea na latou suesuea e tau autilo agai le mea o le faitauaofai ona faapena lea. Ae 
ua alu alu lea ua ou toe vaai atu i le tulaga lea ua toe fai mai nofoa lea Tu 
Taulaga e 3, ona ou faapea lea, ou te le iloa la le aganuu a o lea ua toe aumai a 
o lea ua toe aumai ma le Tu Taulaga foi lele e toe fai ai le Tu Taulaga… 
 
  FOFOGA FETALAI:  Malie le sui usufono mamalu se i tuu atu le avanoa i 
le faauilavea a le Afioga i le Minisita o Galuega Tetele. 
 
  Tofa Hon Olo Fiti Afoa Vaai (Minisita mo Galuega, Felauaiga ma Atinae 
Eseese):  E le o se faauilavea a o se mea ou te fia malamalama ai, ae faafetai 
tele i le finagalo ua faaalia e le afioga i le sui usufono. O lea sa saunoa i le 
tulaga foi lea ua tautuaupega se faamatalaga. I le tulaga foi lea o le… pei e 
toatele e 90 ma ona tupu pasene o saofaiga a alii ma faipule o alii, ae pe toalaiti 
matai tamaitai. E pei la e foliga o lea e tau faapaleni mai e le afioga i le sui 
usufono. O la’u fesili; o le matou nuu e mo’i a e i ai matai ae ua mavaevae lelei 
saofaiga e amanaia ai foi finagalo o faletua ma tausi, e ese a le falefono… 
faafaigofie ese a le maota e fono ai faletua ma tausi ese le maota e fono ai alii, 
tapaau ma faleupolu ma tulaga faapena, e amanaia foi la a ua uma loa la ona 
fono tamaitai po o faletua ma tausi ona avatu lea i totonu o le fonotaga a alii 
ma faipule.  
  E pei o le mea na aua lea ou te iloa foi i le tele o alalafaga e i ai a le tulaga 
lena, ae pei e foliga mai i le finagalo o le afioga i le sui usufono o le aumai 
faatasi i totonu e fai le fono e tasi i le maota lea e fai ai fono masina, a o le tele 
o alaalafaga e maoti lelei ma mavaevae fonotaga a faletua ma tausi ese foi alii 
ma… ia ona tuufaatasi lea o latou finagalo. Ou te fia malamalama ai foi lea e 
manaia ina ia avatu ai se tatou fautuaga i le Tulafono. Ma le faaaloalo. 
 
  FOFOGA FETALAI:  Tulai mai le sui usufono mamalu. 
 
  Afioga LEAANA RONNIE POSINI:  Lau Afioga i le Fofoga Fetalai, o le 
fonousu a le nuu e tasi a o le fono a matai e le vaevaeina, ae a tatou foi i le 
aganuu e tolu lava faiganuu i totonu o le nuu, faiganuu o le pule mamalu a alii 
ma faipule o matai, o le nuu o tamaitai ma le nuu o taulelea. E tolu a nuu i 
totonu o le faiganuu. A o le fono lea ou te talanoa ai o le fonousu lea o le vaitele 
lea e fai uma i ai le tofa ma le faautaga. A o le matou nuu e leai ni fono e ese a 
o le fono lena a faletua ma tausi e i totonu a o le matou nuu e tasi a le fono. E 
tusa e tolu nuu ou te fainuu ai o le faiga lea o lea ou te iloa e au ia e tasi a. 
  Lau Afioga i le Fofoga Fetalai ona faaauau atu ai lea o sa matou tala i le tulaga 
i le lipoti a le Komiti e pei ona ou fai atu o lea ua mamafa i le tulaga o itumalo 
faaalalafaga, a o lea foi ua toe aumai le mea lea o itumalo tu taulaga. Ou te le 
iloa la i totonu o le Maota lea po o fea le tootoo e tu ai. Afai e faatu tootoo le 
tatou… ia Tumua ma Pule ou te le iloa la po o fea e nonofo ai pe afai o le aganuu 
i totonu o le Palemene lenei lea ua tau aumai. I le tulaga lena ou te le talia e au 
ia avanoa ia tu taulaga afai ua tatou o i le aganuu ia taoto ai pea i le aganuu e tu 
to’oto’o le tatou Palemene la e manino le mea e tu ai aua e omai foi tatou 
faasinosinolima foi i nai ia sui. 



 
 

860 
 

  E pei o le agaga lena lea e tau lipoti atu ai i le Komiti. O le isi tulaga lau Afioga 
ou te au i le mea lea o le… 
 
  FOFOGA FETALAI:  Malie le sui usufono se i tuu atu le avanoa i le afioga 
i le Minisita o le Soifua Maloloina  
 
  Afioga Hon Valasi Luapitofanua Toogamaga Tafito Selesele (Minisita mo 
le Soifua Maloloina):  Faamalo faafetai. E ese le taua o le finagalo o le sui 
usufono, a o tatou o matai o le Maota lenei o le Maota e vetevete ai upu a le 
atunuu, ma afai foi e i ai se mau e tatau foi ona tatou talanoa i mea moni. E ese 
le agaga o faiganuu ese le faavae e faavae ai le nuu o Saanapu, e ese le faavae 
e faavae ai nisi nuu ma alaalafaga. O isi nuu e le fono faatasi matai ma ni 
tamaitai, tele nuu e faapena. O isi foi nuu e le o matai tamaitai. O lea e inaina 
isi sui i le sauaina o tina ae solomua i o latou nuu le saua i tina e le o faamataia. 
E tasi la lena mea e eseese faavae. 
  O le mea lea talanoa ai le sui usufono i sui ia tu taulaga, o lo o tele le vevesi i 
le taimi lenei i le tulaga o le faavasegaina o sui ia e le o ni nuu mavae e le o ni 
nuu mavae. E taua le palota ae le taua le alu e tauva i le palota. Tasi lea agaga 
e tau ina ta’u atu, ou te iloa e tasi lea mea o lo o silasila totoa i ai le Komiti, ou 
te faafetai i le tofa, e maoae le tofa a le Komiti ae laga o le Komiti a ou faitau 
o laui’a toeaiina o lo o i ai. Ae tasi lea mea sili o lo o oo mai i le taimi nei o lo 
o tau fofo e le Afioga i le Tamaitai Minisita o Tina ma Tamaitai aemaise le 
$1miliona fetuunaiga nei ona e i ai nuu mavae e le o taliaina finagalo o nuu ia 
ae sa palota ia latou. O le mea la lea ou te fia tulituliloa po o fea tonu lava e 
faavasega ai le aia lea a nisi o tatou sui palota ae le mafai na alu e tauva. O lea 
la ou te fiafia ai i le mea lea faafetai. Ae o lo o tatou talanoa pea i le agaga o 
le… Pe fia faamanino mai pea e le sui usufono po o le a tonu lona finagalo na 
ona aafia i le palota ae le tauva tagata nei i le palota? Faafetai. 
 
  FOFOGA FETALAI:  Tulai mai lau afioga i le sui usufono mamalu. 
 
  Afioga LEAANA RONNIE POSINI:  Lau Afioga i le Fofoga Fetalai, e 
faigofie lava le tali, o nuu le mavae uma a la e i ai matai e mafai na e agai i lou 
itumalo e te palota ai fai lau monotaga fai uma na e alu lea e te palota i ina i lou 
itumalo. Aua lea e tatala le Tulafono a tatou o le mea e te matai ai e mafai na e 
alu ai. 
  Lau Afioga i le Fofoga Fetalai ona oo mai lea o la’u… 
 
  Afioga Hon Valasi Luapitofanua Toogamaga Tafito Selesele: Lau Afioga i 
le Fofoga Fetalai, e fia tulai atu lava ina ia faamanino. 
 
  FOFOGA FETALAI:  Ia se i tulai mai lau afioga i le Minisita. 
 
  Afioga Hon Valasi Luapitofanua Toogamaga Tafito Selesele:  O tatou uma 
lava e matai, e fia sefulu matai o le isi, filifili ai, lea tatou te malamalama i le 
Tulafono. Ae o le uiga o le tala lea e tulituli, o tulaga o tagata e le o ni nuu 



 
 

861 
 

mavae lea tatou te faitau i ai, lea e faaupu e le o ni nuu mavae a o la e fai sui 
tina ma tamaitai la e fai le tofi pulenuu. O le a le taua o ia mea? Afai la e le o 
ni nuu mavae, o le a la le mea e fai ai sui tina ma tamaitai ma sui tofi o nuu pe 
afai e le amanaia le aiatatau e alu i le palota? E tatau na fai se faiga e tatau ai 
na o ai ia tagata e tauva, aua o lo o taotaomia… aua e i ai le finauga sa fai na 
ou faalogologo ai i sui ia ae fai isi matai o nuu mavae nei i nai sui ia o nuu e le 
o ni nuu mavae, a fono o latou itumalo e saofafai i fafo a o le miliona ia o’o i 
tagata uma. 
  O le fesili la; o fea tonu lava le vaipanoa o le Tulafono e aafia ai tagata nei? 
Ia, o le fesili lena. 
 
  FOFOGA FETALAI:  Talu ai ua ou manumanu i le tatou taimi faatulagaina 
o sui usufono mamalu, o le ala foi lea e avatu ai se fautuaga a le Nofoa, e i ai 
lava se taimi o le pitolaau a tou afioga i Minisita, ae se i faaavanoa le taimi o 
sui usufono leaga o lea e tuli le tatou taimi faatulagaina i le tatou Tulafono 
Tumau ona e tele le tatou galuega. O le mea lea, e i ai le agaga lau afioga i le 
sui usufono mamalu, tofa malie leaga o le tele o lou taimi ae le mafai na tuua 
ai a tatou Tulafono Tumau.  
  O le mea lea ia faauma maia le saunoaga mo le minute e tasi. 
 
  Afioga LEAANA RONNIE POSINI:  Lau Afioga i le Fofoga Fetalai, ia e 
ava tele i lau afioga i le mea e te finagalo i ai. Ae tele a mea na tau tapena ae 
lea ua uma na e saunoa o lea faauilavea mai. Ae ou te manatu e ese foi le latou 
taimi e tali mai ai, a o lea ua faoa ai lo’u taimi. 
  Lau Afioga i le Fofoga Fetalai, e fia oo a lau tala i le mea lea ua taua ai le 75% 
lea ua tuu ai luga le numera o le tagata e sue ina oe i totonu pe a uma mai, ou 
te au foi i ai i le tulaga lena. A ia manatua foi e tatou lea ua sii tatou i le faasalaga 
lea ua aumai e 10 tausaga e faasala ai. Ae afai e sue oe e le isi sui tauva e pei 
ona saunoa isi sui, o lona uiga e ala ona sue oe e le sui lea o la e ma. Ae a uma 
ifo le Faamasinoga o la e palapala ia o la e foi e solitulafono ia na matua tatau 
ona matua faasili le faasalaga o le tagata lea na sue ina oe aua o lea ua molimau 
pepelo i totonu o le faamasinoga.  
  Ia, ona faaiu atu ai lea i lau Afioga i le Fofoga Fetalai, pau lava lea o si… o 
la’u tau matau i totonu o le… lau afioga i le Fofoga Fetalai, e i ai mataupu lea 
ou te vaai atu ai i totonu o le tatou Palemene nei, a fai le faatonuga a lau Afioga 
i tulaga o le Tulafono ae tetee e isi sui, ae fai mai le faamasinoga ae uma ifo e 
malo lau Afioga, ae o lea ua tele le taimi ua alu ai a o la e totogi a o lea ua malo 
lau afioga, leaga o lau afioga e taitai i le Tulafono a o la e totogi. A o la e moni 
a lau afioga i le Tulafono. Se i silasila toto’a ifo i ai lau afioga i le Fofoga Fetalai 
aua o lou talitonuga, e fai loa le saunoaga a lau afioga, se aua ne i toe taia e se 
isi o le Palemene lenei. A o le mea lea o le saunoa lau afioga ae fai mai se i 
nofonofo ai pe ai i i ae se i o i le faamasinoga a o lea la ua e manumalo lau 
afioga, a o lea e tele tupe a le tatou Malo lea e totogi ai. Ia manuia tele le fono. 
 
  FOFOGA FETALAI:  Ia malo le saunoa i lau afioga i le sui usufono mamalu, 
e ese foi taga o lenei taeao i le faafogafoga a le Maota, ae ui i lea malo lava mo 



 
 

862 
 

le tofa faaali. O lagona lava o outou afioga i sui usufono mamalu o tatou itumalo 
o lo o tuuavanoa atu lava aua le tofa momoli a nai o tatou itumalo. Ae malo le 
tofa lau Afioga i le sui usufono mamalu. 
  Ia, se i tulai mai le sui usufono o Vaimauga 1. O lea ua e toe afio mai lalo e 
ese le faigata o le sui usufono mamalu lou avanoa lenei. 
 
  Afioga SULAMANAIA FETAIAI TAUILIILI TUIVASA (Vaimauga 1):  
Faafetai lau Afioga i le Fofoga Fetalai. Ae le i faia foi se sao o le Vaimauga 1 
mai lava i Fusi ma Fanuatanu, o Lalotea o le malae o le faautugatagi a Tumua, 
o Niniva ma Punialavaa ma Falepoulima faapea foi Pilioua ma Fatutolo ma 
Falepouiva, e faatalofa ma ofo alofa atu lenei itumalo i le maualuga o lenei 
Maota, o le Maota Fono Faitulafono Aoao o Samoa i lena talaga atoa. I le afio 
o lau afioga i le Tamaitai Palemia, o le Sa’o Faapito, o le Sa’o Papa o le Sa’o 
Falenaoti, aemaise foi le afio o lau afioga i le Sui Palemia ia Tuala Ponifasio 
Tuala, afifio foi afioga i alii ma tamaitai Minisita o le Kapeneta faapea foi 
Minisita Lagolago. E momoli le agaga o le faafetai o lenei Itumalo i le 
faafoefoeina o le sa o le atunuu, e o’o mai i le taeao lenei e leai a se mea o gase 
i le taitaina a lau afioga i le uluai Tamaitai ua avea ma Palemia o si o tatou 
atunuu, e leai a se mea o gase. E momoli ai le agaga faafetai i lau Afioga ma le 
Sui Palemia ma le Kapeneta ona o le se’e o le sa o si o tatou atunuu.  
  E momoli foi le agaga faafetai, faatalofa atu i lau Afioga i le Fofoga Fetalai, 
malo le lato i le tai ma le lato i le ea lea ua toe taliu i fanua lau Afioga aemaise 
foi le faatautaiga o lenei sa e le faigofie. E toatasi lau Afioga a o le toatele o 
lenei Maota, ia agalelei le Atua maua le onosai aemaise foi le faauuga i lau 
Afioga e faafoefoe ai le sa o le atunuu.  
  Ia liliu mai foi i lenei itu, e faatalofa atu i lau Afioga i le Taitai aemaise foi o 
sui usufono mamalu o lenei Palemene. Talofa e, Lauofo e maua atu lava lea foi 
ua e toe afio mai lena itu ia sa fai foi le finagalo o lenei Maota leaga la e silasila 
mai lou Itumalo. Malo le toa, lea ua e toe afio mai faafetai le to’a ma le toa, a 
o Tulafono sa pasia inei i le Maota lenei na teuteu ai tatou Tulafono Tumau. 
Agalelei le Atua i lenei Vaega Faaupufai aemaise foi le toe taliu mai o lau 
Fetalaiga Lealailepule, malo. 
  Liliu mai  nai o’u uso, faamalo atu foi le toa, tele o tupe alu ua toe fai ai na 
faiga palota, ia o le tou a faaiuga. Ae faafetai ua faamaumau i lalo i 
faamaumauga a le Palemene ni sui usufono na toe o i tua ma toe omai i totonu 
ma manumalo a’ia’i a. Ia outou mama na. 
  Lau Afioga i le Fofoga Fetalai a o le i fai se sao o lenei Itumalo e faatalofa atu 
i le tapuaiga mamalu a Le Ao Mamalu o le Malo faapea foi le Masiofo faapea 
foi le Sui o le Fono a Sui Tofia ma le Masiofo. Le tapuaiga foi a le Faamasino 
Sili aemaise foi o le Peresetene o le Faamasinoga ma le afifio o afioga i alii ma 
tamaitai Faamasino o Faamasinoga e lua ma le Ofisa o le Faamasinoga.  
  E faatalofa foi i le tapuaiga a le aufaigaluega paia a le Atua i lau Afioga i le 
Fofoga Fetalai o lo o nonomanu ma tatalo ma anapogi tulivae i le Atua i se 
manuia o Samoa. Ae a le taeao lenei? Ua tatou faalogologo i atunuu mamao ia 
Isaraelu e o’o mai lava e le o maua le to’a, feala mai taua ma misa. Ae a Samoa? 

O lo o manuia lava o tatou laufanua ona na sao le mea na ave i ai le faamuamua 
e faavae le atunuu i le Atua le Tama, le Alo ma le Agaga Paia.  
  Si o tatou Itumalo tapuai maia se i fai se tatou sao i le matagofie o le lipoti, e 
le gata o le Komisi a o le lipoti a le Komiti. 
  Lau Afioga i le Fofoga Fetalai e muamua lava ona momoli le agaga faafetai a 
lenei Itumalo i le Minisita e ona le Matagaluega lenei, le Ofisa o Faiga Palota. 
E momoli le agaga faafetai ona o le tulaga ese foi o le tulai mai ma le tofiaina 
foi o le Komiti e pei ona ta’ua foi e nisi o sui usufono. O le tele o tausaga ma 
Paeaiga e totofi mai i e sa o i Faiga Palota, e uma loa ua le manuia ia totofi i ai 
e omai e fai ni Tulafono. Ae a lenei Komiti? 
  E momoli le agaga faafetai i lau Afioga, e le gata sa avea foi ma Faamasino, 
o le Loia, a o lea ua e pale foi le Afioga i le Minisita, e le selu atu, faafetai i le 
tulai mai. Aemaise foi o se fiafiaga o lenei sui usufono ua e toe tauaveina foi 
ma faaleleia nisi mea sa i ai foi lo’u uso a Minisita Nu 4 foi, sa i ai le Vaimauga, 
ia lea ua toe faaauau lava, e momoli le agaga faafetai.  
  Faafetai tele lava lau Afioga i le Fofoga Fetalai mo le toe auina mai o le sui 
usufono o Vaimauga i le nofoaga i lenei taeao, ua fetaui ai ma le lauga a lenei 
Itumalo. A o le aso ananafi sa ou nofo mai i tua i o. Ona o le a? E usitai a i 
Tulafono ma le faafoeina. Ae ua fetaui, ana ou le nofo i o e le faato’ato’a i le 
tutulu a le 10% sa i ai. O lea la o lenei taeao, ua faafetai tele lava leaga o lea e 
matau mai le Vaimauga. O le a le mea ua e toe alu ai i tua? O le a le mea ua e 
toe sau ai i luma? Ne i te i ua faapea foi ua ulavale le tama, ae leai, faafetai o 
lea ua toe agai mai le Vaimauga i lenei taeao e toe nofo i lona Nofoa ia ma la’u 
Minisita Lagolago lea e i o’u tua.  
  Lau Afioga i le Fofoga Fetalai e momoli le agaga faafetai i le Komisi sa 
faafoeina ma talanoaina lenei…. E pei ona ou fai atu e le gata o le aufaigaluega 
paia malolo manumalo, faletua malolo manumalo, a o Tupu ma E’e o le atunuu. 
E uiga ese lava, le matau foi ma le mafiafia o le lipoti e momoli ai le agaga 
faafetai a lenei Itumalo i le tele o fautuaga, e leai a se tulaga faaituau. Sa aumai 
lava le latou tuualalo ma tulaga e matimati ai le Maota lenei, lea e momoli ai 
lo’u agaga faafetai i le Komiti ma le tele o taimi sa o ai. E le gata o le tele o 
taimi ma o latou foi tuatuagia ae sa ave lava le faamuamua.  
  E pau lava le tuualalo ma le faanoanoaga o lenei Itumalo i le lipoti a le Komisi 
ona ua pei ua aafia le tiute o Le Ao Mamalu o le Malo i le 4.1.1. O le agaga 
lena o le faanoanoaga o le Itumalo lenei, o Le Ao Mamalu o le Malo ae pei ua 
ave i ai le faasea a le Komisi i ona tiute tauave. E o’o foi i le Sui o le Fono a 
Sui Tofia i le le auai i le faatautoga, ia pau lava lena.  
  Lua, o le ave foi o le faasea a le Komisi agai i le vaa lea na pa’ulia, se i tulou, 
le Nafanua ma tuuaina ai i le tele o tupe alu a le Malo ma tuuaia ai foi le paulia 
o le vaa. Ae o le agaga sa alu atu ai le vaa se i sefe mai le soifua o e sa aga’i foi 
i Salafai i le latou foi polokalame, na faapapa fana ma tapuni auala. O le ala lea 
sa agai atu ai le Matagaluega o Leoleo, e le o se Vaega Faaupufai la na avea le 
vaa. Ua uma foi ona fai ai faasalaga, ia ae pei e tau tuuaina lava faapena. 
  Ae o le lipoti a le Komisi e matua’i lagona ai le faanoanoa o lenei Itumalo ona 
ua aveese ai se isi itutino o le Nuu lenei ma le Itumalo. E talanoa lava le Itumalo 
lenei i ou ia afioaga o lou Itumalo, o Fagalii. A vaai i le vaevaega lea ua sau, 

ua aveese Fagalii, ua lavea mai Fagalii ia Moataa. O lona uiga a fai le isi 
Paeaiga lea ae pasia le lipoti a le Komisi, lona uiga na o le Vaimauga lava, o 
Laulii, Letogo, Vailele. A o Fagalii la o le a tauva faatasi… o lona uiga e tauva 
faatasi le 2, 3, 4, sui ia o le Vaimauga, pei o le faanoanoaga lena o lenei sui 
usufono i le lipoti lea.  
  O le isi foi tulaga e teena ai le lipoti a le Komisi ona ua aumai faapea e mafai 
a… aemaise lava Itumalo nei o le Vaimauga lau Afioga i le Fofoga Fetalai ma 
Faleata foi. O le tele o matou eleele o lo o nofoia e le mamalu o le atunuu e 
omai i nuu i tua ma Salafai, e afifio ona o le malupuipuia. O nisi foi o eleele ua 
tuuina atu e faatau, faa-freehold land, a o lea ua i ai le finagalo o le Komisi o 
fea lava e te alaala ai, pau a le mea ia faamaonia lou Matai i le Resitala. O lona 
uiga e i ai se isi taimi ua mafai ona tauva le faipule o le Vaimauga ia ma nisi o 
Matai e le o ni Matai i totonu o lo’u Itumalo. O le matua’i faanoanoga ma le 
teena o le lipoti lena a le Komisi lau Afioga i le Fofoga Fetalai.  
  O’o mai i le lipoti a le Komiti, maua le agaga o le faafetai ma le faamalo i lau 
Afioga i le Taitaifono aemaise o sui usufono mamalu o le Komiti. E pei ona 
ta’ua foi e le Afioga i le Minisita o le Soifua Maloloina, o laui’a lava, le 
matagofie ma le sufiina o le finagalo. Ia ae o se tulaga e faanoanoa ai, sa tatau 
lava ona outou faatauaina le tuualalo a le Komisi, ia a o le tele o nei mea, ua 
leai lava se aoga o le lipoti a le Komisi. Na o le 12 tou fautuaga lea e tuuina 
mai.  
  Ia ona aveatu lea o le manatu o lenei Itumalo e lagolagoina le tulaga ua i ai 
ina ia toe faafo’i lava Itumalo Faaalaalafaga, toe faafo’i i Itumalo Faaalaalafaga 
ia ma le Paeaiga sa tatou i ai i le 2016, ina ia mafai lava ona toe o i Itumalo 
Faaalaalafaga. Pe toe avatu foi si ou nuu o Fagalii ina ia faatumauina pea le 
matou vaega lena. 
  E lagolagoina foi e lenei Itumalo ia i ai lava i le tulaga lea na i ai. Ae pau le 
mea e toe lagolagoina e lenei Itumalo le toe faafo’i o Saleaula i lona 
faasinomaga, toe faafo’i foi Leauvaa aemaise foi o nuu sa faapena. Ia toe faafo’i 
lava i tulaga o Itumalo Faaalaalafaga.  
  E teena foi e le sui usufono lenei le tulaga i mea… o aofaiga o sui usufono i 
totonu o le Itumalo. E pei e matau atu foi aemaise lava lo’u Itumalo o 
Vaimauga, e matau atu pei o Vaimauga 4 pe 16 ea nuu e i totonu. E matuai 
lagolagoina a e lou sui usufono. A faapea e o loa i Itumalo Faaalaalafaga, lona 
uiga ia mafai lava, pe sau a e 10,000 o ē a o lo o i totonu o lena Itumalo, aua ne 
i toe faia i ni aofaiga o ē o lo o alaala ma afifio ai. E matua’i lagolagoina lava, 
le toe fo’i a… a o Itumalo sa i ai Nofoa sa tuuina mai, e lagolagoina le toe taliu 
a… teena ni Nofoa faaopoopo ia e aumai e lenei Itumalo.  
  E pei o lea e maua atu, e leai ma se mea o sau i le lipoti a le Komiti e faaopoopo 
ai se sui o le Itumalo o Aiga i le Tai, a o lea ua sau, e lagona ai le faanoanoa 
aemaise o le Taitaifono ma isi Itumalo ia e leai se mea o faaopoopo ae ua finau 
lava le tagata ia mo lona ia taimi. Leai, e finau mo le manuia aoao o Samoa 
aemaise le lipoti a le Komisi lea, sa tatau ona base mai i ina. Ia teena le toe 
faaopoopo o ia Itumalo fou, toe alu pea i le tulaga sa i ai tatou.  
  E lagolagoina Itumalo ia ua aumai e le Komiti, ina ia i ai ni Itumalo ia, lea sa 
Urban ina ia mafai ona saofaga ai nai o matou…. e o lo o afifio ma alaala i o i 

eleele o le Vaimauga, ina ia mafai ona fai a se Seat o latou na i Taufusi ma agai 
atu i o i Vailele ma fai o latou nofoaga, ae o lo o malupuipuia. O le mea lena e 
ala ai ona fia… ona o lo o tupu tele pea ȇ agai mai totonu o le taulaga e le gata 
o le Vaimauga ae faapena foi nai o matou uso i Faleata. A o se upu a i le mafai 
ona e tauva ai, ia e matua’i teena lava. E mafai ona e tauva la i le tulaga lea i le 
1 i Sasae, 2 i le Ogatotonu ma le 3 i Sisifo. 
  O le 10%, e matuai lagolagoina e lenei Itumalo lau Afioga i le Fofoga Fetalai 
le toe faatumauina pea o le 10%. Ona o le a? O se faatofalaiga foi sa i ai foi i 
Paeaiga ua tuanai ina ia mafai ona toe maua ai ni avanoa tutusa. E pei ona 
saunoa foi le Minisita ia Olo, o lea e i ai lava e tutusa uma a tatou e tauva ai, 
lea e pale mai ai lena itu. Ae o se isi avanoa lea ina ia faamalosia ai pea le ituvai 
o Tina ina ia faato’ateleina i totonu o le Maota lenei. E lagolagoina lava e lenei 
Itumalo aemaise o la e i totonu o le Faavae i le Vaega 44. E pei e faapena le 
popolega, faatumauina pea, ae a uma ifo lava le Faiga Palota e atoa a le 6, ia e 
leai a se mea e toe sau ai. Pe sau foi i lalo o le a 49 le numera, aua a 49 o lona 
uiga ua toe 5, ia o le mea a lena e i ai. Ae a sau lava, pe 51 lea o le a i ai nei 
tatou sui usufono, ae a sau lava le 51 leai ma se Tina, ia sau atoa loa le 6 i 
totonu.  
  E pei o le agaga lena e lagolago ai lenei Itumao aemaise foi o lenei aso ua 
faapitoa, ua fetaui ma le lauga a le Vaimauga, faatauaina ai le sauaina o Tina 
ma se leo o Tina i totonu o le Maota Fono o Samoa. 
  O le vaiaso lea na ou faalogologo ai… 
 
  FOFOGA FETALAI:  Toe 2 minute o le sui usufono. 
 
  Afioga SULAMANAIA FETAIAI TAUILIILI TUIVASA:  O le teena e 
lenei usugafono o le tulaga lea, saunoa foi sui usufono i mea ia o pasene, 50% 
ma le 75% e mafai ai ona leai se sue. E matua teena lava. O le a le mafai e le 
tagata vaivai ona tauva aua o le a alu a le tagata e tele le tupe e tufa le tupe aua 
e iloa e maua loa le afa pe maua le 75%, e le mafai e le tagata vaivai. Ae tatalo 
i lau Afioga i le Taitaifono ma lena itu, aveese. Pe $10.00 lava pe a, alu e molia 
ina ia mafai a ona tutusa tagata malolosi ma tagata limavaivai.  
  E teena le tulaga i sui usufono ia na manumalo mai ae toe faamavae ona e 
popole a… o le aiatatau a le tagata aemaise lea foi na i ai i le Paeaiga nei alii 
ma tamaitai Loia sa manumalo mai toe o a toe faamavae. Ona o le popole i se… 
i le latou foi a… mea o maua ai se faasinomaga i tulaga tau Professional a latou, 
ia ae pei o lea o le a sau o le a faasala ma… Ia e aveatu lava, tuusaunoa pea, a 
faamavae lava, faamavae. 
  O le tulaga e i ai le… e faauma atu le matou manatu lau Afioga i le Fofoga 
Fetalai. O le tele o Tulafono ua aumai e le Komiti ia e lagolagoina e lenei 
Itumalo a o le 10% ma tulaga ua i ai lenei taeao ia e pei e tele mea sa manatu ai 
lenei sui usufono ae o le a faauma ia ona ua manumanu i le taimi. 
  Manuia tele lau Afioga i le Fofoga Fetalai, aemaise foi o lenei Maota ma 
Taualumaga foi o le fonousu a le atunuu. E faamalulu foi a ua i ai foi se tulaga 
o se tala foi ua pa’opapa i le faafofogaaga a le paia o lenei Maota, ia toe fo’i 
mai le sui usufono o le Vaimauga.  

  Ae le i faamae’aina, faafetai tele lava, o taeao e umusa ai auala o lenei nuu. 
Faafetai i lau Afioga i le Minisita Olo, tatou feiloai ai, ae o le tatalo i lau Afioga 
i le Minisita o lo o faatalia e si o matou afioaga le tupe mo le tulaga foi lea i le 
asu o le vaalele ma le penisini o lo o manavaina pe i ai se faamanuiaga faapena. 
 
  Tofa Hon Olo Fiti Afoa Vaai:  Lau Afioga i le… 
 
  Afioga SULAMANAIA FETAIAI TAUILIILI TUIVASA:  Lau Afioga i le 
Fofoga Fetalai e faauma atu se matou tala, i le faamaisega a lenei itumalo ona 
o lo o maliu si ou aunty.  
 
  Tofa Hon Olo Fiti Afoa Vaai:  Faafetai atu lava i le… 
 
  FOFOGA FETALAI:  Malie le sui usufono mamalu… 
 
  Afioga SULAMANAIA FETAIAI TAUILIILI TUIVASA:  Ia faamaise le 
agaga ia Ana Sootaga ona o le valaau paia a le Atua. Ia, faamaea se matou 
faamatalaga, ia manuia tele lenei aso ona o le Suafa o Iesu. 
 
  FOFOGA FETALAI:  Ia o lea ua maea le saunoaga, ae tuu atu pea le avanoa 
i lau Afioga, e le toe tali mai le sui usufono mamalu o la e ua maea lona taimi. 
 
  Tofa Hon Olo Fiti Afoa Vaai:  E puupuu lava le tali atu i le fesili mulimuli. 
Manaia le saunoaga malo lava i lou uso a sui usufono mo le saunoaga 
matagofie. A o le tali o le fesili mulimuli, pe mafai ona measure mai le mea lea 
e te talanoa mai ai i se mea o faaleaga ai le ea i o i Fagalii ae aumai sau masini 
e measure ona aumai lea ona fua atu lea o se mea faapena, pe a o i ai sau tupe 
e faatau ai sau masini a o… 
 
  Afioga Sulamanaia Fetaiai Tauiliili Tuivasa:  Ia, leaga o lea ua uma ae fia 
tali pea. Lau Afioga o le tele o e ua maumau soifua, e le mafai ona o le tele o 
tagata sa… e pei o le agaga lena e tau le measure ina se mea. O le tali, o tagata 
lava i autafa o le auala ua maumau soifua ona o le manogi o le penisini lea e i 
luma. Ia e pei o le tala lena. 
 
  FOFOGA FETALAI:  Ia saunoa lau Afioga i le Minisita. 
 
  Tofa Hon Olo Fiti Afoa Vaai:  Lau Afioga e tele lava aua e i ai foi si matou 
loomatua i i o lo o gasegase ae leai se faamaoniga o le tulaga ua gasegase ona 
o le tulaga foi lea o le ea i o i Fagalii i le malae vaalele. A o lea la ou te fai atu 
leaga e i ai le masini e measure lelei ai, po o le a le mafiafia o le tulaga o le 
faaleagaina o le ea i mea la ia o le asu mai le malae vaalele ia ona e toe susu 
mai lea ona fai atu lea o se tulaga faapena e pei ona e talosagaina. 
 
  FOFOGA FETALAI:  Ua lelei, o le a taatia atu i le lua va lena mataupu e te 
lua silasila i ai.  

  Ia tulai mai se sui usufono o lea ua avanoa le tatou Maota. Ia, o lea ua tulai 
mai le sui usufono mo le Vaa o Fonoti. O lou avanoa lenei. 
 
  Tofa MAUU SIAOSI PUEPUEMAI (Vaa o Fonoti):  E mativa le fau ae 
papau le laulau a Tumua, a o le alofitaute o le Atua fai mai e sua pea ma 
taumasuasua. O le manatu foi o le ala lea o le alaseu o lau Afioga i le Fofoga 
Fetalai, se i sufi lagona o le agaga faafetai i le Atua aua o lea ua taumasuasua 
Lona agalelei, aemaise foi o Lona alofa faasoa mai e ala i le soifua maualuga o 
le paia maualuga o le Palemene. 
  Ma e momoli atu ai le agaga faafetai tele aemaise o le faamalo i lau Afioga e 
tusa ai foi o lou fitaituga i ia faiva i le taeao ua sola. 
  Ina ua tau faaiuiu le saunoaga a le Afioga i le sui usufono mo Faleata 4, na 
lagona lava lou gatete, lagona foi lou matau, ona faasolo lea o lau vaai. Peitai 
ua alu alu ae to’a atu lau vaai i le ata o Iesu le Faaola, ona ou manatua ai lea o 
se tasi o fuaitau e fai i lou itumalo, fai mai o lea ua poto le atoaga e pei o le tala 
e fai i le papa Failelea. O le papa lea lau Afioga i le Fofoga Fetalai, o le papa 
lea fai mai na atoa ai tino o le tama tautaua e igoa ia Taē. Le tama foi lea fai 
mai na mai ai le magalogalo o le Tuamasaga. Ona ou manatu lea, e faapena se 
matau i le taeao lenei i le Fonousu a le atunuu.  
  O lea ua poto le atoaga o le Fonousu aua o lea e afio mai lau Afioga i le Fofoga 
Fetalai o le Maota. O lea foi e afio mai le Afioga i le Tamaitai Palemia le Afioga 
i le Sao Faapito faapea foi le Afioga i le Sui Palemia. Afifio Afioga i alii ma 
Tamaitai Minisita o le Kapeneta, ae tainane foi le afifio o Afioga i Minisita 
Lagolago, vaeane le see tapuai o le Afioga i le Sui Fofoga Fetalai.  
  Liliu mai foi i le la itu o le malu, la e afio mai le Afioga i le Taitai o le Itu Agai, 
o le Tama fai mai na atoa ai le Amomua a le Tuiatua, ae tainane foi sui usufono 
mamalu uma o le Fonousu a le atunuu i lenei taeao. 
  E le aluloa foi se faatalofa aua le Atoa o Samoa na Lua, e le gata i Samoa i 
inei, ae faapea foi le Faigamalo a Tutuila ma Manua, paia faale-Talalelei, paia 
faale-Malo ae faapea foi paia faale-Atunuu.  
  Lau Afioga i le Fofoga Fetalai, a o le i folasia ni motugaafa a lenei itumalo, 
atonu o se avanoa lelei lenei se i ou pai ai i si ou itumalo, leaga e le faigofie le 
latou puleto ma le latou puletofi ua latou toe filifilia mai ai sou faatauvaa, leaga 
o lea ua faafofoga Samoa, ua tulaga ese le faiga filiga a le Vaa o Fonoti. O le 
mea lea le paia e o le tatou itumalo aua le afio o Ulualofaiga ma le Matua ia 
Talamaivao, afifio foi Aiga e Lua ma le nofo a Usoalii, le mamalu i le Toafa ma 
e na Taitai, Aumua ma alo o Atua, Atualefauono ma upu ia te oe Fagaloa. O ai 
le vaivai? O ai le tagata faatauvaa ua outou manatu ai? O au ua na o se auauna 
e faatauvaa, e faatauvaa lava, e leai foi ni ou faailoga ma ni ou tusipasi taualoa 
aua ou faiva o lea ua folasia i malae e ala i lau faiga filifiliga. O le mea lea lou 
itumalo, e le mama, e le mama ia te au la outou faaaloalo. Sa outou topule i le 
Faiga Palota tele i le 2021, lea foi ua outou toe topule ina ua liliu le sa o le tatou 
itumalo mo lana faiga filifiliga. O la outou pule lea, faafetai le faaaloalo, lea ua 
outou to le fale o le tautai. Ae talofa e, pe a tua i fea, pe a tua ma ni a lau Afioga 
i le Fofoga Fetalai, a o se a foi se… O lau tatalo i le tatou itumalo, ou te tatalo 
i le Atua ia faatuputeleina sou malosi, e le gata o le mafaufau, loto ma le agaga, 

e faaaogaina ai pea lou faatauvaa e tautua ai oe lou itumalo. Malo le pule. 
Faafetai faaaloalo. 
  E fia fai foi sau faamalo lau Afioga i le Fofoga Fetalai i nisi foi o tamalii o le 
matou itumalo sa matou tauva. O le upu moni, sa tatou taaalo lava a o tatou o 
le uso, malo le taalo faatupu, faafetai faatamalii, faafetai faafaleupolu. O lau 
faaoloolomaau, aumaia laia o la oulua faatuatuaga e fai ai pea lou vaivai ma se 
le atoatoa, a o se tauvalevale e fai ma avefua o le ta itumalo aua upufai o Malo. 
  Faafetai tele i nai o ma aiga, e le gata aemaise o le mamalu o si ou itumalo, o 
lupe faalele e le gata o Samoa nei ae faapea foi i atunuu e mamao, o lo o 
aitaumalele mai ai le latou tautua. Faafetai i le tele o fautuaga aemaise o timai, 
ua maua ai le malosi e tapena ai le faamoemoe. Agalelei le Atua. E faaleo foi 
sau faafetai tele i tupu ma ee, aemaise o le mamalu o le atunuu i Aukilani ae 
faapea foi Melepone, savalia le ala aua se fesoasoani. O le ma tatalo, ia 
faamanuia le Atua i le tele o lo outou agalelei. 
  Ona ou oo mai lea lau Afioga i le Fofoga Fetalai e tusa ai o le Lipoti a le 
Komiti… 
 
  FOFOGA FETALAI:  Ua ou vaelupeina le saunoaga a lau Afioga i le sui 
usufono mamalu. O le mea sili faafetai o lea ua oo lau faafetai i le itumalo ma 
le latou filifiliga, aemaise foi o le latou tapuaiga, aua le faamoemoe pei ona alo 
atu i ai le paia o lo outou itumalo. O le mea lea, malo faafetai. 
  Ae talu ai ona o lea ua tatou oo mai le tatou taimi malolo masani o le taeao, ia 
o lea ua toe maua foi le avanoa pe a tatou taliu mai. Ae ua i ai le manatu o le a 
faataatiaese Galuega a le Fono Aoao mo lana malologa masani o le taeao. 
 
 
  Na faataatiaese Taualumaga a le Fono Aoao Faitulafono mo lana malologa 
masani o le taeao i le itula e 10:51 i le taeao ma toe faaauau i le itula e 11:24 
i le taeao. 
  FOFOGA FETALAI:  Ou te faasilasila atu ua toe amatalia nei Taualumaga 
a le Fono Aoao Faitulafono.  
  I le toe taliu mai ai o le tatou malologa, e i ai le manatu ua matu i fau le 
taligasua a le paia o le Palemene, le tatou Maota, maua foi se faasiliga malosi 
e faaauau ai le tatou galuega.  
  E faataatiaese tatou Taualumaga mo le malologa o lo o saunoa le sui usufono 
mo le Itumalo Palota o le Vaa o Fonoti. Ou te tapa ma le faaaloalo lau Afioga 
i le sui usufono mamalu, tulai mai e faaauau lau saunoaga. 
 
  Tofa MAUU SIAOSI PUEPUEMAI:  Faafetai i lau Afioga i le Fofoga o le 
Fono ua maua foi se avanoa e toe faaauau ai foi le motugaafa a lenei Itumalo. 
  Ia e i ai le manatu o lea ua matu i fau ma ua tagaifala foi le taliga o le sua a le 
paia maualuga o lenei Palemene. E i ai foi le talitonuga o lea lava ua saoialo 
ma ua maua foi se faasiliga malosi aua le faaauauina o tiute ma faiva aua foi le 
fonousu a le atunuu.  
  Ona ou o’o mai lea lau Afioga i le Fofoga Fetalai i le lipoti a le Komiti e pei 
foi ona taulimaina. E momoli atu lava le faamalo ma le faafetai tele i le Afioga 

i le Taitaifono aemaise foi o le paia maualuga o le Komiti e tusa ai foi o lenei 
lipoti ua mae’a ona tapenaina. Ou te talitonu foi e le faigofie foi le feagai ai ma 
ia foi tiute ma faiva. O lea e momoli atu ai le faamalo ma le faafetai. 
  Ae i ai nai vaega o le lipoti e fiaoo i ai se leo o lenei Itumalo ma molimoli atu 
ai foi nai fautuaga. 
  O le vaega lea o tupe foi lea e tele ina molia soo ai le tele o faipule pe a maea 
se Faiga Palota. O lea foi ua sausaunoa nisi o sui usufono mamalu, ailoga lava 
e i ai se sui usufono e le alu sana $1.00 i le faiga o ia faamoemoe. Ae ua i ai le 
manatu o lenei Itumalo, e a fa, i le Taitaifono ma le Komiti ae se i toe silasila 
ane lava pe le mafai ona set se tupe foi lea, se faataitaiga, a le $30,000.00 pe 
$50,000.00 se limiti o se tupe e faaagaaga foi lea mai le sui usufono e faaaoga 
i le taimi lea. O le upu moni e fou le tulai foi i le Tofi, ae ua loa foi nisi o Tootoo 
i le Maota i le tulaga faapolokiki, pei foi ona taumafai atu, ailoga e i ai se isi o 
tatou e sao mai lea mea.  
  Ae pei ua manatu lenei Itumalo, i se faiga foi lea se i tau taofiofia ai le faiga 
lea o le mae’a ane o se faiga palota ae toe fai i Mulinuu. Talofa e, i le filiga a 
Itumalo taitasi. Ioe, talofa e i filiga a Itumalo taitasi sa tatou galulue uma e fai 
a tatou faalauiloa ma nisi o tulaga uma i le fia avea ai o lea sui ma lea sui ma 
sui usufono.  
  A o se tuualalo lea i lau Afioga i le Taitaifono ma le Komiti pe mafai ona set 
se tupe foi lea, pei ona taumafai atu ai, $30,000.00 pe $50,000.00. A o 
faamaumauga o lea seleni, o le a lipoti sao lava i le Komesina aemaise foi o le 
Ofisa o Faiga Palota ma ia ave foi i ai le latou faamuamua e mataitu lelei vaega 
ia. E pei o le itu lea e aveatu ai se tuualalo ma se fautuaga i lau Afioga i le 
Taitaifono aemaise foi o la outou Komiti. 
  Na ou faitau i le po atoa anapo, na uma loa ona faae’e si ou toalua o la ua 
malaga i Niu Sila ou sau loa ou faitau loa i le lipoti lenei. O le tulaga lea i mea 
tau O’o, faalogologo i le saunoaga a le Taitaifono i le aso ananafi. Oh! o se 
saunoaga matagofie mai lava i le amataga i le tulaga o le O’o, peitai ina ua o’o 
loa i lona faatausiusiuga pei ua i ai si faanefunefu laitiiti i le itu lea. Pei e le o 
manino mai ai ma taoto mai ai, o fea tonu a lea e taoto ai le tulaga lea.  
  A o le tuualalo foi a lenei Itumalo, lau Afioga i le Taitaifono ma le Komiti, 
leai matou te le faatonu atu lo outou mamalu. Ae na ona matou faaoloolomaau 
ma avatu motugaafa, o le tatou sa e fautele, e faufau a’i tulaga ia aua le agai i 
luma. O lea lava e manino o lo o i ai Tulafono Tumau o lo o aiaia ai vaega ia, 
ia ae o upu a e masani ai, o le taimi ma lona suiga, o le lou foi ma lona fuata.  
  Afai o lea ua tatou seei mai i lenei Paeaiga, o le a sa tatou tilotilo? O le a sa 
tatou vaavaai ma sa tatou matamataga i mea na tutupu mai? E le lava lea e fai 
o tatou e fau a’i nisi suiga i le tulaga lea e pei ona ta’ua? Ai lava se manaia ae 
alualu la outou faatofalaiga, sua le uta sua le tofa ae faapafala loa lea vaega. Ia 
aua o le upu moni lau Afioga, o lea foi ua i ai le tatou miliona lea foi ua faataoto 
mai e le tatou Malo. E masalo o le tele ia… o le isi lea fesootaiga lelei o le sui 
usufono ma lona Itumalo, Ioe, ae taofi ia mea o O’o, aua o isi ia vaega o lea e 
tapisa ai le Ofisa o Faamasinoga, aua ua le manino po o fea tonu a le O’o e 
faataga e le Faamasinoga a o fea le O’o e molia ai.  



 
 

870 
 

  E pei o itu ia, na o ni motugaafa, momoli atu i lau Afioga i le Taitaifono ma 
le Komiti se i toe silasila ane lava pe le faapafala loa lea vaega. Aua a faitau i 
ai, o le taimi lava e agiga ai se Suafa o se sui usufono mamalu e fia tauva i le 
tofi, o le upu moni lava e le toe muta le agai i ai o le Itumalo. Lea la ua maua 
ai le mafutaga seia pa’ia lava le taimi o le faiga filifiliga a sea Itumalo, ona i ai 
lea o se tuualalo i lau Afioga i le Taitaifono ma le Komiti, se i toe silasila ifo 
lava i le tulaga lea. Ua oo i le tatou taimi, Ioe, afai o le mea sa sau a’i, sa lelei i 
lena taimi ma sa faafaigofie foi lena taimi, ma sa mama i lena taimi. I le taimi 
lenei ua le o toe taugofie le soifuaga, Ioe, ua le o toe taugofie le soifuaga.  
  E vaai foi ma le alofa, pagatia sui usufono pagatia atu ai ma taitoalua ma fanau 
e oo lava i aiga. Ioe, ia o se tuualalo lea i lau Afioga i le Taitaifono ma le Komiti 
se i toe silasila ane lava i le tuualalo lena a lenei Itumalo o le Vaa o Fonoti.  
  Ae o vaega uma lava lau Afioga i le Fofoga Fetalai e pei ona saunoa i ai le 
Taitaifono e uiga i le lipoti lenei, e lagolagoina e lenei Itumalo ma le agaga 
faaaloalo.  
  Ia, e faaiu atu ai sa matou tala, leaga ua pa’u ia te au lau Afioga i le Fofoga 
Fetalai. O A’u foi e i ai lou tofi i le Ekalesia o le Tiakono Toeaina. Se i ou pa’i 
atu lava e faamalo i le tapuaiga a le Tama Faatonu o lenei Matagaluega, o le 
Toeaina foi o le matou Pulega, Taitaifono foi o Tama o le Ekalesia EFKS, le 
Susuga i le Toeaina ia Asotasi Gu Time ma le Faletua o feagai foi ma malologa. 
Ia, aemaise foi o le paia o le matou Pulega i Susuga i Faafeagaiga ma o latou 
Faletua faapea foi nisi o Feagaiga. O Tama Faasausau o lo o faasau aua le feau 
ma le galuega a le Atua i si ou Itumalo. Susuga i Epikopo ma o latou Faletua 
ae faapea foi Susuga i Tiakono a Ekalesia Katoliko ma o latou Faletua, faamalo 
tatalo, faamalo fai o le faiva. O lea ua tau manuia le faamoemoe, ae 
faaoloolomaau la outou sui usufono e maua le malosi ma le atoatoa o la outou 
auauna ona o la outou tatalo e manuia ai o matou faiva. 
  O sa matou tala lea lau Afioga i le Fofoga Fetalai maua le tofa faale-Atua i lau 
Afioga, maua foi lou onosai e te onosaia ai le sui usufono o Vaimauga 1. Ia, 
maua le tofa e le Afioga i le Tamaitai Palemia aemaise o le tatou Fonousu ae 
ou maloloina i le alofa o le Atua, faafetai.  
 
  FOFOGA FETALAI:  Malo saunoa i lau Afioga i le sui usufono mamalu o 
le Vaa o Fonoti, o lea foi ua faafofoga si ou Itumalo i lau faafetai e tusa foi o le 
latou filifiliga. Ia malo lava, aemaise foi o lou sao i le tatou lipoti, faafetai o lea 
ua faafofoga atu le tatou Maota ma le Taitaifono.  
  Ia o le avanoa lenei mo se tasi o sui usufono. 
  Ia tulai mai le sui usufono o Falelatai ma Samatau. 
 
  Afioga LUPEMATASILA GALUMALEMANA TOLOGATA TOGIA 
TILE LEI’A (Falelatai & Samatau):  Lau Afioga i le Fofoga Fetalai, e manatu 
e le toe ta i tua se leo o Samatau ma Falelatai i paia faatafafa o le Maota, faapea 
foi le tapuaiga mamalu a le atunuu. E manatu o lea ua mae’a ona paepaeulufanua 
i le tele o saunoaga a nisi o sui usufono, ua mae’a ona sausaunoa i le taimi ua 
sola. Ua mae’a foi ona e siitia le viiga ma le faafetai i le Atua, ia o le agaga foi 
lena e tasi. Ua saoialo foi le taligasua a le paia o lenei Maota ma ua maua se 

faasiliga malosi e faaauau ai galuega a le tatou Palemene. E momoli atu le agaga 
faafetai tele i le Susuga i le Failautusi ma le Ofisa o le Fono. 
  Ae tulai ma le agaga e tumu i le faaaloalo, e fia fai foi se sao o lenei Itumalo o 
Samatau ma Falelatai i le lipoti a le Komiti e pei ona i luma o le Palemene. O se 
lipoti e ese le taua, e ui foi ina utiuti le taimi ua tuuina mai e avatu ai ni motugaafa 
ae o le a taumafai lava e avatu nai mataupu e manatu foi lenei Itumalo, e taua. 
  Amata se manatu i le suiga lea ua aumai ai le fautuaga a le Komiti i vaevaega 
faa-Itumalo Palota i Itumalo Faaleaganuu. E manatu lenei Itumalo o se faiga 
lelei foi, ae o se faiga ua tau lagalaga ai foi ni manatu i le matou foi vaavaai ma 
le silasila. O lea ua atagia mai i le fautuaga lea ua aumai ua matua manino a ma 
maoti Nofoa o Puleono i Salafai. Ae faafefea ia Tumua nei? O lona uiga e tatau 
foi ona fai ni Nofoa maoti, Tuisamau, Leulumoega ma Lufilufi, e pei o si au lena 
vaavaai i le teuteuga lea ua aumai ona o lea ua ta maoti a Tootoo o Puleono i 
Salafai ae le o faapena le Motu nei i Upolu. 
  O le fesili lona lua e tulai mai i le fautuaga lea, afai o lea o le a maoti Nofoa o 
Tumua ma Puleono i Salafai. O le a le tulaga o le a oo i ai sui usufono e tatau 
ona tulai mai i nei Nofoa po o nei Itumalo? O lona uiga e faapito le tilotilo na o 
matai faleupolu e mafai ona saofaga mai ai i Nofoa nei? Leaga o lea ua tatou 
faamamafa, o Tootoo i Puleono i Salafai ma Tumua. O lona uiga o le a le agavaa 
nisi matai tamalii e tauva i lalo o Nofoa nei ua faamaoti mai, Puleono i Salafai 
faapea foi Tumua, pe afai o le a fai ni Nofoa faapitoa faapena mo Tumua.  
  O le talosaga foi la a lenei Itumalo, o lenei foi Itumalo e unique e ese mai foi i 
isi Itumalo. E avatu ai foi la se talosaga a lenei Itumalo pe afai o lea ua agai i le 
faaleaganuu i le tofiaina o Nofoa o le Palemene. Ua tatau foi ona faaopoopo se 
sui usufono e lua ai sui usufono o Falelatai ma Samatau. Ioe, aua o le tele o isi 
Itumalo e mafai ona tuufaatasi o latou faalupega. Ae a silasila ia Falelatai ma 
Samatau, e mavaevae lava mea e lua. E le o i ai se faalupega e mafai ona 
tuufaatasi Falelatai ma Samatau. 
  O le mea foi lea e tatalo atu ai lenei itumalo, ia atonu o se avanoa lelei lenei e 
tuutuu atu ai i tafatafa o le Komiti faapea foi le Afioga i le Palemia ma le 
Kapeneta se nofoa faaopoopo o lenei itumalo. 
  Ona ou oo mai lea i nisi o vaega o lo o aumai ai fautuaga a le Komisi, e matua 
teena e lenei itumalo le faatuina o se Maota o Tumua ma Pule. I le manatu o 
lenei itumalo, e le maua ai se fofo o e faafitauli e pei ona tulai mai i le Faiga 
Palota talu ai, ae ono avea ma mafuaaga e atili ai ona le maua se nofo lelei ma 
se nonofo fealofani o le tatou atunuu. O le mea lea e matua teena e lenei itumalo 
le tulaga o le faatulai mai o se Maota o Tumua ma Pule. 
  O le tulaga i le fautuaga e pei ona aumai i nisi o sui usufono e toe faaui i tua a 
latou mataupu a ua i luma o le Faamasinoga, ia na pau lava le tulaga e avatu ai 
se tuualalo, e malamalama foi lenei itumalo i le agaga o lo o taumafai mai ai le 
Komiti. Ae se i silasila pe le o aafia ai le aiatatau a le tagata po o ogatasi ma le 
Faavae o le tatou atunuu. 
  Ona ou oo mai lea i le tulaga o oo ma momoli. Ia, e sao nisi o saunoaga ua 
opea i le Maota, o le manaia ia o le amataga mai ae oo mai i le faaiuga, ua le 
iloa lelei po o le a le tualga i le fautuaga lea e aumai. Ae pei lava o lea ou te 
faitau atu i le Lipoti, e pei e lilifa e taofi oo ma momoli, ona o le tele o nisi o 

mafuaaga e pei ona tolaulau mai. Ae o le mea o lo o tulimatai i le vaavaai, 
maumau pe ana uma loa le palota totofi se Faigamalo tulai mai, alo loa le sa o 
le atunuu. Aua ne i toe tulai mai ni faiga faamasinoga. E pei foi o le mea lea na 
tuanai atu nei, e pauu atu lava nisi sui usufono e le i faatautoina. Ae tatau ona 
silasila le Maota lenei po o le a se faiga e mafai ai ona foia faafitauli ia o 
faamasinoga. E malamalama foi i le agaga o le faigamalo talu ai na ala ai ona 
fai le teuteuga lea o le Tulafono o Faiga Palota. E sa le faatosina. Aisea? E 
manatu i nai toeaiina o lo o saofafai i pulega a alii ma faipule, i latou e mama 
ma vaivai lo latou tamaoaiga, e le maua so latou avanoa e tauva ai ona e leai se 
tupe e fai ai se faatosina.  
  E pei o mafuaaga lelei na ma le taua i lau vaavaai i le tulaga na taumafai ai foi 
ia matua tapu lava le mea lea o le faatosina. A o lea ua oo mai foi i lenei Paeaiga, 
ua outou silasila ma o matou vaavaai i le matautia o le mea lea ua i ai. O lea foi 
e oo i road show ia sa fai, e le o afea lava e le Lipoti a le Komisi faapea foi le 
Komiti, pe faataga pe leai, seiavagana le iuga a le Faamasinoga lea ua i ai i le 
taimi nei, ia lea pei ua foliga mai lava o se vaega o le aganuu le road show. Ae 
tatau foi ona matua faamanino mai i le Lipoti lenei ma se fautuaga po o le a 
tonu lava le tulaga e tatau ona i ai.  
  A o le naunautaiga lena o lenei itumalo, e le manao e toe fai ni faamasinoga 
pe a uma le faiga filifiliga a le atunuu. Silasila i atunuu i fafo, e leai lava ni 
faamasinoga e faia i nei mea o Faiga Palota, ae na o tatou lava. E tau auai ai foi 
la se manatu, manaia le fai o se faatapulaa, e ui lava foi ina fesiliga le faaaogaina 
o lena tapulaa, ae at least ua i ai se mea e mafai ona legalize ai faatosina e tele 
o lo o faia i le taimi nei. 
  Ona ou oo mai lea i le tulaga o le 45 aso o lo o i lalo o le Faavae e usu ai le 
Fono muamua a le Palemene. E le o afea foi e le Lipoti a le Komisi ma le Lipoti 
a le Komiti. A o le isi lea vaega taua sa tulai mai i le tatou Faiga Palota talu ai 
nei, o lo tatou fetotoai i le faauigaina o le Faavae, 45 aso. A o se avanoa lelei 
lenei e tatau ona matua faamanino ma faamaioio lelei le Faavae, o le a le mea 
e fai pe afai e le i maua se Faigamalo i le 45 aso? O le a le isi laasaga e tatau 
ona fai? Ma o lau lava faitau i le Faavae, sa lilo i manatu e i ai se mea faapea e 
tulai mai o le lē maua o se faigamalo. Ae i lau vaavaai i le Tulafono, pei sa i ai 
se agaga e tatau ona - within 45 days ua mafai ona maua se Malo i na aso e tele 
e 45. Peitai, e faapefea ona usu se Fono pe afai e le i maua se Malo? E pei o nai 
vaega ia e tatau ona matua faamanino i le taimi lenei, faaaoga mea ua tutupu e 
foia ai nisi faafitauli i le agai i le lumanai. 
  Ona ou oo mai lea i le 10%. Ia, e eseese lava foi ma malie finagalo faaalia i le 
10%. A o le itumalo o Falelatai ma Samatau, e matua lagolagoina le faatumau 
ai pea o le Tulafono e pei ona i ai i le taimi nei. E pei foi ona i ai lenei aso, ia 
lea ua tatou ofu uli uma, o le tatou taumafai lava ina ia matua tineia le sauaina 
o tina ma tamaitai. O le mea lea e matua lagolagoina e lenei itumalo le Tulafono 
o lo o i ai. 
  O le faapea mai e aveese le Tulafono, e manatu lenei itumalo, e le o se tali lea 
o le faafitauli. Na ala ona tulai mai feeseeseaiga, ona o le lē manino o le 
Tulafono, e ese le faauigaina e le isi, ese le faauigaina e le isi, tulai mai loa le 
vevesi. O lea ua manatu lenei itumalo i le taimi lenei, o lea ua taatia i le agatonu 



 
 

873 
 

le mataupu lea. E le 5, e le 7, ae 6. O lona uiga, o se isi faiga palota i le lumanai 
i le 2026, e le toe tulai mai le faafitauli lea na tatou vevesi ai. 
 
  FOFOGA FETALAI:  Toe lua minute o le sui usufono. 
 
  Afioga LUPEMATASILA GALUMALEMANA TOLOGATA TOGIA 
TILE LEI’A:  O le talitonuga lea o lenei itumalo. O lea ua manino le 6 sui 
usufono tamaitai. E le toe i ai la ni finauga e fai i le isi faiga palota lea o lo o 
lumanai. O le mea sa tatau ona faamanino lelei i le Tulafono, a 49 sui usufono 
o le Palemene, e tatau ona 41-49, e tatau ona 5 sui usufono tamaitai. A 51-59 e 
tatau ona 6 sui usufono tamaitai. E pei o vaega na sa tatau ona teuteu ai le 
Tulafono ina ia aveese ai le faauigaina e le tagata ia o le Tulafono ma tulai mai 
ai lo tatou vevesi. 
  Ona mulimuli ai lea o se faamatalaga, e tautala lava foi ma le ava ma le 
faaaloalo, ae lagona lava le faanoanoa o lenei sui usufono ma le itumalo i le 
taumamaina ma le taufaatavaaina o Le Ao Mamalu o le Malo, e amata mai lava 
i le faiga filifiliga. E pei lava ona saunoa foi nisi o sui usufono, o le aganuu faa-
Samoa o le avafatafata. O le Tafatolu Fefaatauagai o le Malo, e salani i le 
faaaloalo ma le avafatafata. A o le a le mea ua tulai mai? Talofa e i faaupuga 
ma faamatalaga e lafo i Le Ao o le Malo, e lagona ai le matamuli o lenei itumalo 
ma lenei sui usufono. 
 
  FOFOGA FETALAI:  Ou te fesoasoani atu i le sui usufono o lea ua faailoa 
mai i le Nofoa e le o taua Le Ao o le Malo i le Lipoti a le Komisi ma le Lipoti 
a le Komiti. Ia faataumamao a tatou saunoaga ma taua Le Ao o le Malo e le o i 
totonu o pepa faamaumau a le Palemene. O le lapataiga lea i le sui usufono 
mamalu. 
 
  Afioga LUPEMATASILA GALUMALEMANA TOLOGATA TOGIA 

TILE LEI’A:  Lau Afioga i le Fofoga Fetalai, ne i tatou faitau eseese, a o lea 
e i ou luma i i le Lipoti a le Komisi, le Komisi Suesue lea sa nafa ma le 
suesueina o Faiga Palota. E matua lagona le faanoanoa i faaupuga o lo o i ai. O 
le mea lea o lea e avatu ai, leaga o au o le sui usufono o le itumalo, o lou tofi 
foi o le puipui o le Tama lea a le Aiga Tauaana.  
 
  FOFOGA FETALAI:  Ia, o le mea sili o lea ua e pai i ai. Ua i ai le manatu o 
le Nofoa ia tatou faaeteete foi i le tulaga mamalu o Le Ao o le Malo o le 
Faauluuluga o le Palemene, ua i ai se manatu o le Nofoa ia faautagia mai e le 
sui usufono mamalu.  
 
  Afioga LUPEMATASILA GALUMALEMANA TOLOGATA TOGIA 
TILE LEI’A:  Ia, faafetai. Na pau lava si tala lea e tau fai atu, o le Malelega a 
Le Ao o le Malo sa fai i le amataga, o e toe fai le Faiga Palota aua e tutusa le 
Faiga Palota. O lea la ua aumai nei le Iuga a le Faamasinoga e 6, o le a le mea 
ua tulai mai? Ua see le vaa o le Malo, a ua taufaatauvaaina Le Ao Mamalu o le 

Malo a o lea lava e sao le Malelega a Le Ao o le Malo. E pei o se faamatalaga 
lea e tuu atu… 
 
  FOFOGA FETALAI:  Ua ou lapataia… e faaeteete foi le Nofoa i tulaga ia 
ua uma ona ou faailoa atu. Ma o ia foi mea ua tuanai, ua uma ona tatou oo i ai 
ma asiasi i ai. Ae a toe lagalaga le sui usufono ona i ai lea o nisi tulaga ua le 
mamalu ai le tatou Fonotaga ma le paia o le Maota. 
  O le mea lea, o lea e malamalama uma le Maota i lou sootaga i Le Ao o le 
Malo, ae tatou o foi ma tatou silasila i le tulaga o tatou galuega faa-Palemene 
ma taualumaga a le Palemene.  
  O le mea lea, ua maea le taimi o le sui usufono. 
 
  Afioga LUPEMATASILA GALUMALEMANA TOLOGATA TOGIA 
TILE LEI’A:  Faafetai i lau Afioga i le Fofoga Fetalai. Ia, e manatu o le a 
faagata mai ai i i se leo o le itumalo o Falelatai ma Samatau, ae o lena ua avatu 
se vaivaiga.  
  E avatu foi malu i puega, afai o le a se faafofoga a le Palemene ma le tapuaiga 
a Samoa, e leai, e le tuua o matou faiva e tatau ona fai. A o lea ua faaali manino 
se manatu ma se lagona, e avatu foi malu i puega ma faamalosi i le tatou itumalo 
o Falelatai ma Samatau, ia to’a pea le tai. E saili i lalo Malo. O le fautuaga lea 
mai lo outou sui usufono.  
  Ia manuia le tapuaiga, manuia lau Afioga i le Fofoga Fetalai faapea foi lenei 
Palemene. Faafetai. 
 
  FOFOGA FETALAI:  Malo faafetai. Ua maua le avanoa o se tasi o sui 
usufono.  
  Oi, ia tulai mai le sui usufono lea o Faasaleleaga 5 lea faatoa afio mai. 
 
  Afioga PESETA VAIFOU TEVAGAENA (Faasaleleaga 5):  Ae le i 
faafeiloai atu i lau Afioga i le Fofoga Fetalai, e muamua lava ona ou faamalulu 
atu i le tautuaupega mai le tatou Fonotaga. Ia atonu foi o lena ua molimoli atu 
se talosaga a lenei itumalo ona ua le atoatoa foi le malosi i le aso ananafi, o le 
ala lea ua mafua ai ona taumafai mai lava ona e faataua tele le Fonotaga ma le 
Fonousu a si o tatou atunuu. 
  Lau Afioga i le Fofoga Fetalai, e muamua lava ona faatalofa atu i le paia 
maualuga o lenei Maota i le afio o lau Afioga i le Fofoga o le Maota, afio foi 
lau Afioga i le Tamaitai Palemia, lau Afioga i le Sui Palemia ma le mamalu o 
la outou Kapeneta. Afifio foi a outou Afioga i Minisita Lagolago. 
  Liliu mai lea itu i le afio o lau Afioga i le Sui Taitai ma le mamalu foi o lenei 
talaga atoa o lenei foi Vaega Faaupufai.  
  E faatalofa atu foi i nai ou uso ia e toatolu. Ioe. E tatou te feeseeseai lava a o 
tatou lava o uso. O lenei taeao i lau Afioga i le nofo tapuai a le atunuu, e 
faatalofa atu i le tapuaiga i Le Ao Mamalu o si o taou Malo ma lau Masiofo, 
afio foi lau Afioga i le Sui o le Fono a Sui Tofia ma lou Faletua, le Afioga i le 
Faamasino Sili, alii ma tamaitai Faamasino, faapea foi ē o lo o galulue i le Ofisa 
o le Faamasinoga o Fanua ma Suafa.  

  E avea foi lenei avanoa e faafeiloai atu ai i le paia maualuga i Ofisa Sili o 
Pulega a le tatou Malo i tupu ma e’e ia i latou foi o lo o avea ma tauau malolosi 
o le tatou Faigamalo e tua i ai le tatou Malo, i Ofisa Sili o Pulega e le gata o 
Matagaluega ae faapea foi le tulaga Tumaoti o le tatou Faigamalo.  
  E avea foi lenei avanoa e faatalofa atu ai i le tapuaiga aemaise foi auauna o le 
talalelei o lo o nonomanu aemaise lo latou faiva tuulima i le tatalo i le ao ma le 
po aua le manuia o Samoa ma ona tagata.  
  Si ou Itumalo, faamalo le tapuai. Ou te talitonu o lea ua outou faalogologo 
mai se i taumolimoli foi se sao o si o tatou Itumalo o Faasaleleaga 5. Ia, o paia 
o le ta Itumalo, paia o Satuala o le a ou le o’o lava i nisi o vaega ona e 
manumanu foi i lo tatou taimi. A o le tatalo a la outou sui usufono, ia tapuai 
maia. 
  Lau Afioga i le Fofoga Fetalai, e momoli lava lau faafetai ma lau faamalo i le 
lipoti a le Komisi lea e pei ona lauliliuina e le Komiti Faapitoa e uiga i lenei 
lipoti matagofie ua talanoaina i lenei taeao. O le agaga faafetai lava i lou sui 
usufono, atonu o lenei lipoti o se lipoti e le i faatagȃ tapenaina e i latou o tupu 
ma e’e sa galulue i le ao ma le po i le tapenaina o lenei lipoti i le Komisi seia 
o’o mai lava i le Komiti. Faafetai foi i lau Afioga i le Taitaifono ma la outou 
Komiti i lenei foi lipoti ua talanoaina. 
  Lau Afioga masalo o au le isi sui usufono sa faaalia lo’u tete’e i le tele lava o 
vaega o lenei lipoti ona o le vaega muamua sa ou vaavaai i ai. Ia ou te faafetai 
foi i le Komisi ma le latou lipoti ona o le tulaga lea i le vaevaega faa-Itumalo 
faapalota ona o lea ua ou vaavaai atu i lou Itumalo ua faapipii mai ai se tasi foi 
o si ou nuu o Samalaeulu ma Patamea i lou Itumalo. Ia ona ou manatu lava lea 
o au ia o se tulaga e faigofie mo lou lava sui usufono. Ae ia te au lava ia na 
matuai ou teena lava le tulaga lea ona ou te manatu tele i si ou Itumalo. Ioe, ou 
te manatu tele i si ou Itumalo.  
  O le agaga foi lena na avatu ai sou manatu i lena aso lau Afioga i le Taitaifono 
ona o tulaga ia. E le tau faalauiloa lea tulaga, ae pei lava ona avatu ou te 
lagolagoina lava le tulaga o lo o i ai nei Itumalo Faapalota o Faasaleleaga 5 i si 
ou nuu o Puapua, Asaga ma si ou nuu o Lano. E pei o le tulaga lena e avatu ai 
lava lou teena i le taimi na talanoaina ai lenei mataupu i la outou Komiti. 
  Ona ou oo mai loa lea lau Afioga i le tulaga lea i le Nofoa o Saleaula, faafetai, 
e momoli lau faafetai i le Komiti. Ia, ona o le Puleono, tau le o’o i ai lau talanoa 
lea ua saunoa foi le tele o nisi o sui usufono ina ia faamautu pea le Nofoa o 
Puleono i Salafai mo Saleaula.  
  O se tasi o mataupu e taua sa ou fia lauga ai lava, o le 10% lau Afioga, tasi 
lenei mataupu pei ua logologoa ai lenei Maota ona o se mataupu foi lea i ou 
lagona i le faatauaina o Tina ma Tamaitai i so o se Faigamalo. E tele Faigamalo 
a le Lalolagi ua latou faatauaina. Ma i lau vaavaai ma au sailiiliga i le tele o 
atunuu mamao e pei foi o le iuga lea ua i ai nei le faiga filifili a le Malo lea o 
le Malo Tele, le Malo o Initia, lea e le i mamao atu nei ona pasia le Tulafono 
fou lea a le Malo o Initia. O lea na pasia ai le 33% o Nofoa o Tamaitai e 
faaopoopo i Nofoa pe a uma se Faiga Palota ae faatoa faatino i le 2029, faatoa 
faatino lea Tulafono i le 2029. O lona uiga e ese lava Nofoa o Tamaitai e 
manumalo mai le Palota, ae a mae’a le Faiga Palota ona toe faaopoopo lea i ai 

ma Nofoa e 33% mo Tina ma Tamaitai. Ona manatu lea, e ese le faataua e ia 
foi atunuu. Ona ou toe manatu lea i le tatou tu ma aga, ou toe manatu lava i si 
o tatou atunuu i lona Faavae, le faa-Kerisiano, faaleaganuu ma le tatou 
faamatai. Le tatou faamatai lea ua manuia ai si o tatou atunuu. Ioe. Ou te 
faafetai i o tatou tua’a ma Taitai ua taooto mai tiasa sa latou lagalagaina lenei 
Faavae ina ia ave le faamuamua i le faamatai mai lava i le amataga pei lava na 
o Tama ma Tamalii sa mafai ona faamatai i le tele o afioaga. Aea le taimi lenei? 
O i ina tatou te iloa ai le faaaloalogia o Tina i le tele o Itumalo.  
  Ae o le a ou aumaia lou Itumalo e fai ma faataitaiga. O lou Itumalo, o le tulaga 
lea ia i latou o lo o tausia lou nuu ma faia foi upu a lou nuu i Puapua, o le Tina 
lea e faalogo i ai lou nuu, o ia e faia upu. E lolo a ia tulaga tofi a lou nuu, se 
tasi o Tina la e faafogafoga mai le Fetalaiga ia Sealiimalietoa, o ia lea o le a 
lava le finagalo e lolo a i ai le matou nuu ia ma se tuualalo foi a le paia i aiga. 
Aisea? E pei ua ou toe manatu i le Tulafono o lea e tulai mai nei i le amanaia o 
Tina. Ona toe foi lea o lau faamatalaga i le Tulafono lea, o le Equal Right a le 
Malo o Initia, pe a tatou fo’i i le taotoga o le Faavae a lea foi atunuu, sa le mafai 
ona faafaigaluega le tele o fafine, tulou lava, fafine foi nei ua fai fanau. Ioe, sa 
le mafai, se i vagana tamaitai… e le mafai ona faigaluega na o tama tane ma 
tamaloloa e faigaluega. A o fafine e fai fanau, sa le mafai. O lea la ua toe faataga 
nei le equal right lea, o lea la ua mafai ai nei i le taimi lenei ona galulue ma 
tutusa le aia tutusa a tama tane ma tamaitai.  
  E pei o le tulaga lea ou te faatauaina ai tele le 10%, ou te faatauaina ai le 10%. 
A silasila foi lau Afioga i le Fofoga Fetalai, o le tele foi o nai Tina na muaimalae 
mai lenei Maota, o Tina faitaulia o le atunuu. Ia ou te le tau faiatu o lea tatou te 
silafia uma lava, tele o nei Tina ua lauiloa ai Samoa i le Lalolagi, le tomai ma 
le taleni na aumai i totonu o le Maota lenei.  
  Na ou toe manatua lea o Tina ia e toalua e afifio atu i i, ia ou te le tau fai atu. 
Ou te le tau fai atu, le Afioga ia Aliimalemanu ou te faafetai, o se tasi o Tina e 
lava foi le tomai ma le taleni na aumai e le Atua, i le matagofie foi ua tatou 
faalogologo i ai. Ua tua foi i ai lenei foi Maota. Ioe, o ia foi sa ave ma Taitaifono 
o Tupe i le Paeaiga talu ai. E mafua i se a? Ona o le tina ua lava le tofa. A o le 
mea moni a ana faapea e tulai mai le HRPP a o au lea ou te Palemia ou te faa-
Minisita o Tupe. Ioe, aua foi o le aoga lena o le leva ona tatou i inei, tatou iloa 
ai a lea sui usufono ma lea sui usufono ma lea Minisita ma lea Minisita ma mea 
faapena.  
  O le Paeaiga lea ua uma, sa tele nai alii fomai sa tatou nutimea faatasi i lea 
Paeaiga ua mavae atu. Ae a lenei Paeaiga? Ua leai lava ma se Fomai. Ae ou te 
faafetai i le 10% lea ua ave i si ou tuafafine lea, aua o ia foi o le Tamaitai Fomai, 
o le Nurse. Ioe, lea ou te faafetai ai i le Atua aua a tatou talanoa i le tui ma le 
vailaau, ia ailoga e i ai se isi o le tou Kapeneta e malamalama i mea tau tui ma 
vailaau ma mea faapena. O le aoga la lena o mea ia, tuu le avanoa i nai Tina 
leaga e tele le tomai ma le taleni o lea e nonofo ma latou ae omai i le Maota 
lenei. 
 
  Tofa Ale Vena Ale:  Lau Afioga i le Fofoga Fetalai. 

  FOFOGA FETALAI:  Malie le sui usufono mamalu, ua i ai faauilavea, ona 
o lea ua e o’oo’o i le galuega o togafitiga a le Falemai.  
  Ia se i tulai mai le sui usufono o Faleata 4. 
 
  Tofa Ale Vena Ale:  Faafetai, matagofie lava le saunoaga a le Afioga i le sui 
usufono, pau a le mea e fia fautua atu ai o le a se’e ese ma le tatou mataupu. 
Maimau fua le taimi, ae o le lipoti lea e fai faamolemole lau Afioga, faafetai. 
 
  FOFOGA FETALAI:  Ia, o lea lava e matau toto’a atu le taimi o le sui 
usufono mamalu ae taua foi le faamanatu leaga o lea e alu lou taimi.  
  Toe 2 minute o le sui usufono. 
 
  Afioga PESETA VAIFOU TEVAGAENA:  Lau Afioga, o le mea lea sa ou 
alofa ai i nai ou uso ia e toatolu, sa lelei a oi i, se’e atu loa i o lea ua galogalo 
mea. Ioe, o lea ou te talanoa atu i le 10% o Tamaitai, ioe.  
  O le taua lea lau Afioga o le tuu o le avanoa i Tina. A tatou vaavaai foi i le tele 
o Ofisa Sili o Pulega lea e afifio mai, ua toeititi a na o Tina la e nonofo mai o, 
ua leai ni Tama. O Ofisa Sili o Pulega a le Malo ua na o Tina, o le tele foi o i 
latou ua faamavae, tele lo latou taimi ma lo latou sao mo le atunuu. Ia o nisi foi 
ua manatu foi ua lava lea ua fia foi i aiga ma afioaga e fia tautua le nuu. Ioe, e 
moi la e faigata ona ofi mai ae faapefea ona oo mai le Maota lenei? O tatou, tuu 
le avanoa. Sa ou manatu e le tatau ona 10%, 33% pei o Initia, toe faaopoopo. A 
o lau tatalo tatou …. 
 
  Tofa Hon Tuuu Anasii Leota (Siumu):  Lau Afioga i le Fofoga Fetalai. 
 
  Afioga PESETA VAIFOU TEVAGAENA:  Tatou vaavaai i le population o 
Samoa ua tele i Tina ma Tamaitai lau Afioga i le Fofoga Fetalai. 
 
  FOFOGA FETALAI:  Ia malie le sui usufono mamalu se i tuu atu le avanoa 
i le faauilavea a le sui usufono o Siumu.  
  Tulai mai lau afioga i le sui usufono mamalu. 
 
  Tofa Hon Tuuu Anasii Leota:  Faafetai lau Afioga i le Fofoga Fetalai e leai 
se manatu e faalavelave i le saunoaga a le sui usufono. Leaga o lea e fai ma tusi 
lona aao i tamaitai ia e faauluulu i Matagaluega, e le i aumaia i se 10%, e… 
tatou saunoa i le 10% lea tatou agai i o ma lou faaaloalo. 
 
  Afioga Sulamanaia Fetaiai Tauiliili Tuivasa:  Lau Afioga i le Fofoga 
Fetalai o le faasaoina o le taimi o le sui usufono mamalu.  
 
  FOFOGA FETALAI:  O ai e te faauilavea i ai? 
 
  Afioga Sulamanaia Fetaiai Tauiliili Tuivasa:  O le sui usufono lea e saunoa. 
 
  FOFOGA FETALAI:  Ia agai i le sui usufono o Faasaleleaga Nu.5. 

  Afioga Sulamanaia Fetaiai Tauiliili Tuivasa:  E pei o le agaga lau Afioga i 
le Fofoga Fetalai, o lea e taua ai nai sui ua faamavae. O lea la e fia malamalama 
le sui usufono o Vaimauga po o le a le mea ua faamavae ai sui Ofisa Sili o 
Pulega. Pe ua faamavae ona o le sauaina? Po o le faamavae ua fire e le Malo, 
le Faigamalo lea ua i ai nei? O se mea lena e fia malamalama ai le saunoaga 
leaga o lea fai mai ua faamavae. E pei o le uiga la lena o se fesili i le sui usufono, 
po o le a le mea ua faamavae ai, pe ua sauaina e pei o le aso lenei i le ofu uliuli. 
 
  FOFOGA FETALAI:  Ia, e le i a se mea o le a e fesiligia ai fua le finagalo o 
le sui usufono o Faasaleleaga 5. Ua uma ona saunoa, ia ae a toe tali atu nei i lau 
fesili ia o le a mamao ai a le finagalo. 
  Tulai mai lau Afioga i le sui usufono o Faasaleleaga 5, faauma mai le 
saunoaga. 
 
  Afioga PESETA VAIFOU TEVAGAENA:  Lau Afioga i le Fofoga Fetalai, 
e pei o finagalo o nai ou uso, pei o le tulaga lena lea ou te tau avatu. Pei lava 
ona ou fai atu a silasila i le itu lea, tele o nai Tina o Ofisa Sili o Pulega a le 
Malo. Ae a oo ua uma lo latou taimi galue ae faafetai o lea e i ai le isi avanoa e 
mafai ona oo mai ai i le Maota lenei. Pe a faapea e fiafia le Tina e fia tauva i le 
Palota. O le tomai lea e nofo ma latou, lau mo’i lava e le pepelo, e sili atu i 
tomai ia e nonofo ma nisi o tatou. Ioe. Ia ou te le taumaualaloina tatou, a o le 
uiga o lau faamatalaga, o le tele o tina, ioe, ua iu mai aoaoga maualuluga, ioe, 
lava le tomai ma le taleni. Ioe. O le agaga lena e ala ai ona ou taumafai atu… 
 
  FOFOGA FETALAI:  Ua maea le taimi o le sui usufono. 
 
  Afioga PESETA VAIFOU TEVAGAENA:  Ou te iloa foi po o le isi Faiga 
Palota lau Afioga, o le tele o tina e fia tamomoe i lena foi itu o le Faigamalo. A 
faapea la e faalogologo mai o lea tou te teena, ia pei o le mea lena. A o le Vaega 
Faaupufai lenei, e lagolagoina le vaega lea o le 10%. Lau Afioga, ina ne i mea 
foi ua tele sau faamatalaga ona manatu lea o le Maota ua ou le… 
 
  Tofa Hon Olo Fiti Afoa Vaai:  Lau Afioga i le Fofoga Fetalai… 
 
  Afioga PESETA VAIFOU TEVAGAENA:  Ae o sau tuualalo lena i le tatou 
Tulafono. Ma lou faaaloalo lava. Faafetai. 
 
  FOFOGA FETALAI:  Se i tulai mai lau Afioga i le Minisita o Galuega. 
 
  Tofa Hon Olo Fiti Afoa Vaai:  Leai na ona ou fia fesili lava lau Afioga i le 
sui usufono mamalu, po o i ai la se tina fomai o fia tamoe i le palota o e silafia. 
E le gata foi i lena, o le tele ia o au mataupu. E ese le ala o le Afioga i le sui 
usufono mamalu. Aua sa i ai foi le isi mataupu sa saunoa ai foi i mea foi ia o 
moega o le falemai vaeatu le faafogafoga a le Maota i le faaletonu o moega foi 
ia o tina maitaga ma… O le tele ia o taimi na te laga ai le mea lea. Ou te faafetai 

ai lava, po o le mea o i ai sou poto faapitoa i le falemai, po o le mea e te agai i 
le faiga o au suesuega, po o se tulaga faapena. A o le manaia ia ua matou iloa 
uma atu mea ia i totonu o le falemai. 
 
  FOFOGA FETALAI:  Ia ua i ai le manatu o le Nofoa, leaga ua maea le taimi 
o le sui usufono mamalu. Ae talitonu foi, e pei e see ese i le tatou mataupu lea 
e talanoaina. 
  O le mea lea, ua maea le taimi o le sui usufono. E i ai se isi mea e ese mai pe 
e te fia tali i le Minisita? Ki mai lau moli.  
 
  Afioga PESETA VAIFOU TEVAGAENA:  Masalo o la e silafia e le Minisita 
mataupu na ou talanoa atu ai i totonu o le Maota lenei. O le aoga lena o le itu 
lenei o agai. Ioe. A faapea o la e faagalogalo e le Minisita mea ia e talanoa atu 
ai, ia toe faamanatu mai a o lea lava e faufautua atu pea ma faufautua atu pea. 
Ioe. E le o se tulaga la i se isi vaega lau Afioga i le Fofoga Fetalai, o le taua 
lena o le matou tuualalo. O lea la ua toe lagalaga mai mea ia, o le taua la lea o 
le tuualalo. Ioe.  
 
  FOFOGA FETALAI:  O lea ua maua atu lou finagalo. Ia, ua i ai foi le 
manatu… 
 
  Afioga PESETA VAIFOU TEVAGAENA:  Ae ou te talitonu lau Afioga, ua 
lava ai foi i i le lauga a Faasaleleaga 5, ua ava foi mo nisi o sui usufono e fia 
saunoa i lenei aso. Manuia tele le Fonousu a Samoa lau Afioga i le Fofoga 
Fetalai. 
 
  FOFOGA FETALAI:  Ia faafetai. Ia malo. Faafetai le fesoasoani mai i le 
Nofoa. Ua maua le avanoa o se tasi o sui usufono e fia saunoa i le tatou Lipoti.  
  Ia, tulai mai se tasi o sui usufono matua o le tatou Maota mai Vaimauga 2. 
 
  Tofa LENATAI VICTOR FAAFOI TAMAPUA (Vaimauga 2):  Faamalo 
faafetai i lau Afioga i le Fofoga Fetalai e tusa ai foi ma le avanoa.  
  E tulai atu ma le faaaloalo e faataua foi e lenei sui usufono le taimi ma le aso, 
ua leva foi tatou te le i faapenei. O lea la, e avea lenei avanoa e faatalofa atu ai 
i lau Afioga i le Fofoga o le Maota. E faatalofa atu foi i le Tamaitai Palemia, 
Sui Palemia ma le nofo a Minisita o le Kapeneta. E faatalofa atu foi i lau Susuga 
i le Sui Fofoga Fetalai ma Minisita Lagolago.  
  Liliu mai lenei itu o le malu i le Sui Taitai ma sui usufono o le Maota Fono o 
Samoa. Ia, e faatalofa atu foi i lau Susug ai le Failautusi ma le Ofisa o le Fono 
ae tainane Ofisa Sili o Pulega o Matagaluega ma Faalapotopotoga aemaise foi 
Ofisa Sinia ua mafai ona tatou faatasi i lenei taeao, faapea foi Samoa ua mafai 
ona tatou faatasi. E faatalofa atu foi i le faafofoga mai i le tapuaiga a si ou 
itumalo o Vaimauga 2. 
  Lau Afioga i le Fofoga Fetalai, e taumafai atu foi se sao o lenei itumalo e tusa 
ai foi ma le Lipoti a le tatou Komiti e pei ona folasia. E muamua ona momoli 
atu foi le faafetai, e fia faafetaia foi le galuega tele sa feagai foi ma le Komisi, 

lea sa faatino aua foi le latou Lipoti tele pei ona tuuina mai, aemaise foi le 
galuega foi e le faigofie sa feagai foi ma le Komiti Faa-Palemene, lau Susuga i 
le Taitaifono, Sui Taitaifono ma le mamalu o sui usufono o lo o i ai i lenei 
Komiti. Faamalo faafetai. E talitonu o la outou Lipoti, ia lea pei ua faafaigofie 
ai foi ona avatu se manatu. E le umi foi lau Afioga i le Fofoga Fetalai. E manatu 
pe na o se 2% o lea vaega e fia avatu ai se lagona, a o le 98% e lagolagoina e 
lou nei sui usufono aemaise foi o lenei itumalo i le Lipoti a le Komiti e pei ona 
folasia. 
  Lau Afioga i le Fofoga Fetalai, e pei o le vaega muamua, e momoli atu le 
faafetai i le Taitaifono o le Komiti aemaise foi le Sui Taitaifono ma le latou 
Komiti i le taliaina o le faaopoopoina o isi nofoa e lua mo le Fale o Vaimauga, 
o nofoa ia lea ua tau nei o Nofoa Tu Taulaga i le itu i sasae ma le ogatotonu e 
pei ona folasia mai le latou Lipoti. Faamalo faafetai. Faafetai foi ua faapena 
ona folasia mai foi i le tatou Litpo i le faatumauina pea o Nofoa ia e fa ma le 
vaevaega o le itumalo e pei ona i ai.O lea sa tau i le Paeaiga lea ua tea o itumalo 
faapalota, ae pei ua toe ua toe lilifa mai i itumalo faaalaalafaga. Faamalo 
faafetai. O le agaga lava ia o le faafetai ona o lea ua maua le tou tasi e tumau 
pea i le vaevaeina i le vaega o lo o i ai mai le Paeaiga ua tuanai. Faamalo 
faafetai. 
  O le vaega lona lua lau Afioga e fia oo atu ai se faamatalaga, o le agavaa lea 
o le sui tauva na te molia ai le sui ua manumalo i le faiga filifiliga. Lea e pei ua 
taua mai le 50% ia siitia i le 75% le aofai o palota na te maua faatoa mafai lea 
ona faatoa mafai lea ona molia le sui ua manumalo. 
  Lau Afioga o se tuualalo lava a lou nei sui usufono, e talitonu o le agaga lava 
ia faaitiitia mataupu faapenei ona oo i tai i le faamasinoga, ma umi ai lava ma 
le taimi e faatalitali ai foi se sui mo lea itumalo ma lea itumalo. O se tuualalo 
lava a lou nei sui usufono lau Afioga i le Fofoga o le Maota, o se aiaiga, ou te 
le o… o le pasene po o le a le pasene e taatia, 50% po o le 75%, e leai s afaina. 
A o se tuualalo, e talitonu a tatou agai i le faamasinoga, o le sailia lea o le 
amiotonu. A faapea o se faataitaiga lau Afioga, a faapea ua ou malolo a o lea 
ou te iloa o le ua manumalo e i ai nai ana faatosina sa fai, o lea la ou te ausia la 
… o se faataitaiga o le 50%... O se aiaiga o lo o manatu ai lou nei sui usufono 
e tatau ona tuu foi i totonu, a faapea o le a ou alu e molia le sui usufono lea, ia 
i ai foi se aiaiga e faasaga mai ia te au, o le amiotonu lea ou te sailia.  
  O le aiaiga la o lea ou te taumafai e avatu ai le tuualalo, ua ou malie a ou malo, 
pau le sui usufono lea ua manumalo i le faamasinoga, ou te le alu i le bi-election 
pe a faaoo le bi-election ona o le amiotonu lea sa ou taumafai e saili, ou te le i 
sailia se avanoa faalua ina ia mafai ai ona ou ofi mai totonu. O lenei faamoemoe 
lau Afioga e i ai le talitonuga, a tatou tapena mo le faiga filifiliga a le atunuu, e 
leai lava se sui usufono e le tatalo, tuu atu i luma o le Atua lana taumafaiga i le 
fia manumalo. E talitonu foi o le isi vaega o le tatou tatalo, o ai lava ē e te 
tusilima i ai, o lena o le a ave foi i ai le lagolago. Ae uma le faiga filifiliga ae 
toe omai toe taufetuli mai i le faamasinoga.  
  E pei o se vaega lea e avatu ai se tuualalo, aemaise foi le tapena atu a le Komiti 
po o le Pule Faatonu, le tatou Kapeneta i se taimi e toe tuufaatasia ai se Tulafono 
Tau Faaofi, ia o nai aiaiga ia tatou te tilotilo i ai e tau sefe ai le taimi, sefe ai le 

malosi, sefe ai foi nisi o tupe pe a faapea e maea mai le faiga filifiliga faaitiitia 
le agai atu i le faamasinoga e latou te faia mai se faaiuga o mataupu faapenei. 
  Lau Afioga i le Fofoga Fetalai, o le vaega mulimuli o le 10% o tamaitai i 
totonu o le Maota e pei ona tele ai foi saunoaga i lenei taeao aemaise foi le aso 
ananafi. Lau Afioga e manatua e lou nei sui usufono le Paeaiga 15 lea sa tau 
faaofi mai ai le Tulafono Tau Faaofi lea, sa faapena ona… a sao sou manatu, e 
pei o lau Afioga sa tatou i ai i le Komiti lea sa faapena ona faatalanoaina ma 
iloiloina le 10% lea, sa tatou faalogo. Ia pei ona folasia mai foi i le Lipoti a le 
Komisi aemaise foi o le Lipoti a le Komiti Faa-Palemene, ia o mea ia sa o tatou 
faalogologo ai foi i lena vaitau i le agai mai o le mamalu o le atunuu aumai o 
latou finagalo i lea mataupu. Ae i ai le talitonuga ia sa faapena ona fulisia le 
Komiti i lena foi Paeaiga ona o le tulaga foi lea o le amanaia ma le aloaia.  
  Aua o lenei Tulafono pei ona silafia, e faatoa kick in lava pe tupu pe a faapea 
e le maua le aofaiga o tamaitai pe a maea le faiga filifiliga tele a le tatou atunuu. 
Aua tatou te le o iloa, e le iloa pe oo atu i le 2026 ia le iloa pe maea le faiga 
palota tele le iloa pe toaiva, toasefulu tamaitai, ia e le manaomia nisi tamaitai 
pe le manaomia foi lea vaega o le Tulafono. Ae a maea le faiga palota pe na o 
se toatasi pe na o se toalua, ia, pei o le tulaga lea, o le representation po o le 
amanaia o tina po o tamaitai i totonu o le tatou Maota nei. 
  E pei o le agaga lava lea, e le suia ai foi se lagona mai lena Paeaiga seia oo 
mai le aso, ia e lagolagoina lava e lou nei sui usufono le i ai pea o le 10%. Na 
pau o lea, ia faamaioio ma faamautu le Tulafono ae tatou te le i oo i le faiga 
palota tele i le 2026. 
  Lau Afioga i le Fofoga Fetalai, e manatu pau lea o nai vaega sa fia avatu ai foi 
se leo o lou nei sui usufono, ae fia tatalo atu i le agaga po o le aao faamafanafana 
o le Atua ona o se tasi o tama matua o lenei aiga i Salepouae i Saleimoa, le 
Afioga ia Tavo Ivala, ona o Lana valaau paia. Ia i ai Lana faamaise aemaise o 
le faamafanafanaga i le fanau aemaise le paia o aiga. Ia faamanuia le Atua i lau 
Afioga i taualumaga o lo o totoe o le tatou Fonotaga, faamanuia i le Tamaitai 
Palemia ma lena itu o le malu, aemaise foi lenei itu aemaise foi le tatou atunuu 
o Samoa. Faafetai.  
 
  FOFOGA FETALAI:  Malo saunoa i lau Afioga i le sui usufono mamalu mai 
Vaimauga 2. Malo lava mo le tofa. Ia, maua le avanoa. 
  Tulai mai le sui usufono mo Sagaga 1. 
 
  Afioga Hon LOAU SOLAMALEMALO KENETI SIO (Sagaga 1):  
Faafetai tele i lau Afioga i le Fofoga Fetalai. Ou te tulai atu foi ma le ava tele i 
lenei itula o le aso e avatu foi se motugaafa e tusa ai foi ma le Lipoti ua opea i 
le Maota nei. 
  E faatalofa atu foi i lena itu o le malu i le afio o lau Afioga i le Tamaitai 
Palemia ma le Kapeneta ma Sui Minisita, aemaise foi o Ofisa Sili o Pulega o 
Matagaluega ua tatou faatasi i lenei aso, aemaise o lenei itu i le susu atu o le 
Afioga i le Sui Taitai aemaise foi o le paia ma le mamalu foi o sui usufono ma 
le Palemene. 

  E le tele naua foi lau Afioga se motugaafa foi i le matau i le Lipoti ua maeaea 
foi ua faapena ona taulimaina. E ui i lea, ia, e momoli le agaga faafetai i le 
Afioga i le Taitaifono aemaise o le Komiti sa faapena ona nafa ma le lauliliuina 
o le Lipoti a le Komisi Suesue. E matau foi i le Lipoti a le Komisi Suesue, e 
momoli le agaga faafetai i tupu ma ee foi ma tulatoa ma tulatofia, aemaise sa 
faapena ona auai foi ma le aufaigaluega totofi a le Atua i Tama malolo i lea 
Komiti Faapitoa E pei foi ona saunoa nisi o sui usufono o le Palemene ia o i’a 
lava na faia mai le fuifui ina ia faapena ona lauliliu le Lipoti ina ia maeaea ma 
aumai se latou fautuaga. O lea foi la ua matau… 
  O lea foi la ua matau, tele le aoga i lau lea matau, tele foi le galuega sa faapena 
ona nafa ma le Komisi Suesue e pei ona tuuina mai foi ma iloilo e le Komiti a 
le Palemene latou fautuaga ma latou iloiloga.  
  O lea la e matau foi lou sui usufono e pei e foliga mai o le tele o a latou 
fautuaga o lo o teena nisi o itu taua e pei ona taua e le Komiti. 
  Ae na o nai mea laiti ou te fia pa’i i ai lau Afioga i le Fofoga Fetalai, i le 
suesuega foi ma fautuaga e pei ona tuuina mai. O lo o atagia ai o lo o faapena 
ona tilotilo i se agaga ina ia agai i luma ma lelei atoatoa ia nisi foi o a tatou 
faiga filifiliga mo le lumanai. O le agaga moni lea aua le lipoti e pei ona tuuina 
mai. 
  Ae o nai mea laiti ia i lau matau lau Afioga i le Fofoga Fetalai, o faasalaga foi 
ia e tuuina atu i e ua faapena ona le mafai ona palota, ia pe le i cast ina a latou 
votes. Ou te manatu au i lea itu aua e eseese mafaufauga o tagata, o nisi foi e 
pei e foliga mai e le fiafia uma i sui uma o lo o tauva ona le manao lea e fai 
sana filifiliga. Na matau foi i tausaga ua mavae i nisi foi o Itumalo, o le tele ia 
o palota e le faaaogaina, ia masalo ai o le isi lea itu, e le fiafia uma i sui o lo o 
tamomoe ia ona o atu ai lea fai se….. Leaga o le matou Itumalo le isi Itumalo 
na maua ai i le tele o le palota le faaaogaina, ou te le iloa tonu le mafuaaga ae 
masalo tasi lea o mafuaaga. Ne i te i ua tatou taotaomia i le agaga foi lea e 
faasala le tagata e le palota ae i ai foi le aiatatau ia e nofonofo ai e le mafai ona 
fia palota, ona o le tele o ni itu e manatu ia e le fia palota ai. 
  O le monotaga lau Afioga, e tasi lea faafitauli e tulai mai pea i le tele o tausaga 
i Faiga Palota, e molia ai ma faapena ona avatu ai foi i faamasinoga ma tele ai 
le…. e le gata o le tele o tupe alu a o le tele o le taimi e faamaumau ai ona o 
monotaga. Ae taua ia te au le fautuaga e pei ona tuuina mai e le Komiti, le 
Afioga i le Taitaifono ma le Komiti na iloiloina ina ia silasila toto’a i ai i le 
tulaga lea i monotaga aua le agai i luma.  
  O le 10% pei ona faapena foi ona tatou vavao ai o le mea na tupu, aua ana 
faapea e le tulai mai lea tulaga, e leai lava se vavao i le 10%. Ae peitai ane la 
lea ua taoto i le agatonu i lau lea matau i lenei taimi, ia ou te fautuaina le 
Palemene ina ia tatou silasila toto’a i lea tulaga ona o le faataua o Tina ma 
Tamaitai. E le gata i lea ua tatou matau foi i nuu ma afioaga, o le tele a o afioaga 
e pei e mafuli a le fono a alii ma faipule i tamalii foi ae pei e le auai le tele o 
Tina ia po o Matai Tamaitai foi. Ae tatou silasila i le itu lea, ia o le agaga foi 
lena e ala ai ona tatou matau e majority lava le toatele o alii i totonu o le 
Palemene ona e le agai tele le agaga lea i matai tamaitai i fonotaga a nuu. Ia pei 
o le tulaga lena.  

  Ae tatau ona i ai se avanoa i lau lea matau mo le agai mai o tamaitai pei ona 
tatou lausilafia foi ma silafia e le Maota, e ese le taua tele o tamaitai i a latou 
fautuaga. O lea foi tatou te matau e pei ona i ai le tatou Malo, ia o le agaga lena, 
e faataua e le tatou Malo. O lea lava foi ua tatou matau i lenei taimi i le tele o 
Ofisa Sili o Pulega i Matagaluega ma Faalapotopotoga Tumaoti, ia o le itupa 
lava o tamaitai o lo o faapena ona agai i ai, masalo foi o le agaga lena. 
  Faafetai foi i le saunoaga a se tasi foi o Minisita i le aso ananafi na faatulai 
mai ai, ia o tatou foi lea ua faapena ona taulamua i le avea ai o se Tamaitai ma 
Palemia i totonu o le Pasefika. Ia, o se mitamitaga foi lena i si o tatou atunuu. 
O lona uiga, o le faataua lena o lo o faapena ona tatou agai i ai. 
  O le agaga foi e pei ona saunoa se tasi foi o Minisita i le aso ananafi, o nuu foi 
nei lea ua tau agai i ai e… i le tulaga foi lea faapea e palota faa-tu taulaga. O le 
tele o tua aai o Faleata o lo o faapena ona nofoia e le tele o le mamalu o le tatou 
atunuu e aafia ai foi la lou Itumalo lau Afioga. Ae a faapea e faia le tulaga lea, 
ia ou te manatu foi o le taua foi lena o le faalogologo mai o latou o lo o tatou 
faatauaina le mea o lo o faapena ona afifio ma papaaao ai ina ia fai ni sui ma 
agai tonu i ai latou. O le tele foi o le mamalu o le atunuu o lo o alaala ma 
papaaao i ia vaega o le tatou atunuu, o tula tofia ma matai taua o nuu ma 
afioaga. Ua i ai foi lo latou agaga e fia palota lava i ina i le mea o lo o faapena 
ona aumai ma alaala ai ma si ana fanau. E pei e faapena le agaga, o lau lea 
matau. Ae a faapea e maua le avanoa lea, ia o se mea lelei foi i le matau atu i 
le lipoti a le Komiti aua ia nei foi… aua e sele le… i lou lea manatu e mafai 
ona cast lau vote ae le mafai ona e tauva, pei ona saunoa i ai nisi o sui usufono. 
E pei e tau discriminate i a tatou i lena itu, e le talafeagai. Ae a maua la le 
avanoa i le tulaga lea ia o se mealelei tele lau Afioga i le Fofoga Fetalai e 
faafetai atu ai i le Taitaifono ma le paia o le Komiti le lagalaga i ia tulaga.  
  O le palota faaleaganuu o lea lava e matau o lea foi ua toe agai i ai, e ese le 
taua. O le taua foi ia te au ia, ina ia iloa ai e le tagata lona faasinomaga ma o le 
toatele o le tatou atunuu e matau mai foi ma le toatele o lo o papaaao i atunuu 
i fafo. Ia, e maau a le toloa i le vai ma faapena foi ona matau mai ma tilotilo 
mai po o fea tonu le faasinomaga o lo o agai i ai. Ae o le taua lea, o lea foi ua 
toe lagalaga e afioga ma aumai le fautuaga a le Taitaifono ma le paia o le Komiti 
ina ia agai i ai ia isi afioaga ia. O le latou faasinomaga, o le latou tofi lea.  
  E pei o nai motugaafa ia lau Afioga, faafetai atu ai foi mo le lipoti ua faapena 
ona tuuina mai aua le Fonousu a le tatou atunuu. Manuia tele le fonotaga, 
manuia lau Afioga i le Fofoga Fetalai, ia ola le leo, faafetai. 
 
  FOFOGA FETALAI:  Malo, faafetai mo le faasoa lau Afioga i le sui usufono 
mamalu mai Sagaga 1, malo lava mo lou sao. Ua maua le avanoa o le tatou 
Maota. 
  Se i tulai mai le sui usufono o Falealili 2, lau Afioga i le sui usufono mamalu. 
 
  Afioga MAIAVA FUIMAONO TITO ASAFO (Falealili 2):  Faafetai lau 
Afioga i le Fofoga Fetalai e tusa ai foi ma le avanoa ua tuuina mai e fai atu ai 
se sao o lenei Itumalo. 

  E fia faatalofa atu lenei Itumalo i lau Afioga i le Fofoga Fetalai, e faatalofa 
atu foi i le Afioga i le Tamaitai Palemia, Sui Palemia, ia faapea foi alii ma 
tamaitai Minisita o le Kapeneta, faapea foi le vasega o Minisita Lagolago. Ia 
tainane foi lea itu o le vai i le afio o lau Afioga i le Sui Taitai ia faapea foi sui 
usufono uma o le Maota. E faatalofa atu foi i lau Afioga i le Failautusi ma lou 
Soatau faapea foi le Matagaluega. E faafeiloai atu foi i Ofisa Sili o Pulega o 
Matagaluega taitasi a le Malo faapea foi Faalapotopotoga Tumaoti, tainane foi 
Samoa ua potopoto e molimauina foi le Fonousu a le Palemene i lenei aso. 
  Lau Afioga i le Fofoga Fetalai e avea foi lenei avanoa e fia faatalofa atu ai i si 
ou Itumalo pele o Falealili Sasae po o Falealili foi, e tutusa a Sasae ma Sisifo, 
i le afifio o Alalagafa ma la lua Nofo Tulafale ia ma le Tauagaeseese ia Falealili.  
  E faatalofa atu foi i le paia o le aufaigaluega totofi a le Atua i so o se 
fatafaitaulaga i totonu o si ou Itumalo o Falealili.  
  Lau Afioga i le Fofoga Fetalai, e manatu e le umi se manatu o lenei Itumalo. 
E fia faaleoina foi le agaga o le faafetai i lau Afioga i le Taitaifono faapea foi 
le mamalu o lau Komiti e tusa ai foi ma le lipoti matagofie ma le mae’ae’a lelei 
ua maea ona tapenaina i ona vaega uma. E matua lagolagoina e lenei Itumalo 
le fautuaga foi ua talia aemaise foi o nisi o fautuaga ua teena. E momoli atu ai 
le agaga o le faafetai i lau Afioga i le Taitaifono ma le Komiti.  
  Ia ona oo mai lea o se manatu o lenei Itumalo lau Afioga i le Fofoga Fetalai, 
na o se talosaga a lenei Itumalo e tauala atu i le Nofoa. Lau Afioga i le 
Taitaifono aemaise le Komiti ona o lea e matauina o lea e faanumera lenei 
Itumalo o le 1 ma le 2. Ae a silasila lau Afioga aemaise lenei Maota, a tau 
Samoa i Sasae, ia o Samoa i Sisifo, pei e faapena se lagona, e leai se Samoa 1 
po o se Samoa 2 pei ona i ai lenei Itumalo. Ae na o se tuualalo, lau Afioga i le 
Taitaifono ma le Komiti, manaia le aveese o fuainumera ia o Falealili 1 po o 
Falealili 2 ae tuu iai Falealili Sasae po o Falealili Sisifo foi. E pei o se talosaga 
atu lena i lau Afioga i le Taitaifono ma le Komiti. 
  Ia, o le lua o talosaga lau Afioga, o lea lava na ma o’o atu ma le Afioga i le 
Minisita foi po o le uso a sui usufono o lea itu, e talosagaina foi se sui faaopoopo 
o lenei Itumalo o Falealili. O lea lava sa faaleo atu i le tou Komiti i le taimi ua 
sola, ma te manaomia se sui usufono faaopoopo. Ona o lenei le itu e faavae ai 
se manatu ma se lagona, a silasila foi i le faavaeina mai o le Malo Tutoatasi o 
Samoa, o lea lava na lotolotoi ai Falealili mai lava i le amataga seia o’o mai i 
lenei Paeaiga. O lea lava e matau atu na o le faaopoopo lava o sui usufono fou 
a isi Itumalo a o lea e gata a Falealili i lua. Ae mo le silafia ua tupu ma ola le 
Itumalo.  
  A silasila foi i faalupega o lenei Itumalo, o le paia i Alaalagafa. Ia o lea itu o 
le Gafa o lo o tulai mai ai le Afioga i le Minisita ia Tuatagaloa ma Meleisea 
aemaise foi le Afioga i le Tamaitai. Ia, ma le la foi itu o le Gafa ia o lo o ou 
savalivali mai ai i le paia ia Sa Fenunuivao, ia ma le ogatotonu, e manaomia ai 
la se sui usufono i le ogatotonu i le vaevaega faa-Itumalo. E i ai le paia i alo o 
Fanene po o Te’o foi ma Fonoti ia ma le Saofetalai a le Tuiatua, tainane foi le 
Matua ma le mamalu ia Falealili.  

  E pei o nai talosaga ia i le tatou Komiti e tauala atu ai se tuualalo a lenei 
Itumalo. O le a se finagalo ae faaopoopo lava na o se sui o Falealili atonu e oo 
atu ai ua 60 ai sui usufono o le tatou Palemene. 
  Ia, ona oo mai lea i le tatou 10%. Lau Afioga i le Fofoga Fetalai faapea foi le 
mamalu o le Maota, e pei foi ona maua i nisi o saunoaga i le taimi ua tuanai, e 
i ai lava le manatu o Falealili, o ai lava ua pale mai i le palota o ia lava lena e 
fai ma sui vaaia foi e molimoli mai le finagalo o le Itumalo i totonu o le 
Palemene. E lagolagoina foi e lenei Itumalo Tamaitai i totonu o le Palemene, e 
pei foi ona i ai taimi ua sola i Paeaiga ua… ia o lea lava sa i ai sui usufono 
tamaitai o lenei itumalo i totonu. O le ala foi lea o le avatu o se manatu, o ai 
lava se ua tusi aao i ai le itumalo, ia o ia lava lena e fai ma sui i totonu o le tatou 
Palemene. 
  Ia, ona faaiu atu ai lea o se manatu lau Afioga i le Fofoga Fetalai, e tauala atu 
se tuualalo i le Afioga i le Minisita o Galuega, na o se tuualalo ma se… 
faamolemole, atonu e le i toe oo atu sau asiasiga i tua i le auala lea e agai atu i 
Tiavi i Siumu, leai na o se tuualalo lava faamolemole i lau Afioga, o la e i ai le 
konekarate o lo o latou faafoeina lea itu, o la e lava e fai o latou fale ia e nonofo 
ai, ae se i silasila ane i le auala ne i te i foi ua toe afaina ai se isi taavale, ua fai 
lava si lauleaga, a ua lava a ni palapala e tau ina faatutumu ai nisi foi o omoomo, 
ua lava lea. O se talosaga vaivai lea e tauala atu i lau Afioga, aua o i ina foi e 
avatu ai se faatonuga malosi i le konekarate foi o lo o feagai ma lea itu. 
  Ia pei o nai folasaga ia lau Afioga e faauma atu ai se tala, ia manuia tele lau 
Afioga i le Fofoga Fetalai, manuia lau Afioga i le Tamaitai Palemia faapea foi 
le Fonousu a Samoa. Soifua ma ia manuia. 
 
  FOFOGA FETALAI:  Malo. Faafetai i le sui usufono mamalu. E maua foi 
ma le avanoa e aumai ai foi mea a lou itumalo, a o lea e talanoaina le tatou 
Lipoti. 
  Ia, ua maua le avanoa o se tasi o sui usufono o le Maota. Ia, tulai mai le sui 
usufono mo Lefaga ma Faleaseela mo lou avanoa. 
 
  Afioga MASINALUPE MAKESI MASINALUPE (Lefaga ma 
Faleaseela):  Faafetai mo le avanoa i lau Afioga i le Fofoga Fetalai. ou te iloa 
ua talafeagai lava foi ou minute ma le taimi lea ua i ai. Ae i ai lava le talitonuga 
o lele ua tala measina ua suena i tafailagi tafamanino. O le upu foi i le soifua 
ma le ola e pei lava o le fuga o le laau e matala i le mu’a o le taeao ae magumagu 
i le afiafi. E manatu foi i lenei ituaso i le paia maualuga o le Fonousu, ia e 
faatalofa atu i lau Afioga i le Fofoga o le Fono lau Afioga i le Fofoga Fetalai. E 
piiama foi pei ona e saunoa i le taimi ua fano ma momoli foi le tatou faapolo 
ma le faasagi aua le alofa o le tatou Tapaau Sili ma faamamalu ona aao i le 
Palemene a Samoa.  
  E faatalofa atu foi i lau Afioga i le Tamaitai Palemia, lau Afioga i le Sao 
Faapito, afio foi le Afioga i le Sui Palemia ma alii ma tamaitai Minisita o le 
Kapeneta, ia, tainane foi le afifio o Minisita Lagolago. 
  Ia liliu i lena itu o le vai, e faatalofa atu i lau Afioga i le Taitai o le Itu Agai 
faapea foi le mamalu o sui usufono. Faamalo le soifua maua ma le lagi e mama.  

  Ia ona o le faasaoina o le taimi e taumafai atu ai foi se faamatalaga a le sui 
usufono mo Lefaga ma Faleaseela. Ae se i ou afe ane na ona faailo lava o le 
tapuaiga a si o matou itumalo i le paia o le itumalo, aemaise o le susu o Susuga 
i Faafeagaiga Taulagi i Aiga Sa Tuala ma le Tama a Sa Tuala, ae tainane foi le 
afio o le Taulagi ma le Matua o Sa Tuala. Le Fale Tuisavailuu, le Gagaeolo ma 
le Itu, aemaise o le Faleaana ma polo e fa.  
  Ou te fia faaleo lava se lagona e tusa ai o le Lipoti a le Komisi, ia atoa ai foi 
ma le Lipoti a le Komiti. O lea ua nofofale ia Satuiamaa ma ua faitau manino 
foi i le Lipoti atoatoa a le Komisi e pei ona sa filifilia ai le Komisi e suesueina 
le tulaga pei ona i ai le Faiga Palota i le 2021 ua mavae atu. O le matauina i le 
faafetai foi i lenei itula, le faafetai a si o matou itumalo i le agaga foi na faatino 
ai le faamoemoe o le Komisi Suesue, ona e i ai foi vaega e taua ai pe a fua i nisi 
o mafuaaga na aumai, e taua foi i si o matou itumalo, e pei ona faailo ai le tulaga 
i le toe lalaga mai o le faamautuina o le 45 aso pei ona taua i le Lipoti a le 
Komisi mo le 45 aso ina ia faamautu lona faataatiaga e faatauto ai le Palemene, 
atoa ai foi ma nisi lava o vaega taua e pei ona faaoo mai ai.  
  E pei foi ona saunoa nisi i le tulaga e pei ona i ai le toe fautuaina foi lea o le… 
e moni lava i Le Ao o le Malo, e faatulou, ae o tulaga e pei ona i ai, ina ia toe 
silasila foi i le tulaga e pei ona i ai le maopoopoga ma le tulaga lelei. Aua e le 
mafai lava ona noatia se faamatalaga, e pei e foliga e aloaia lava ni faasalalauga 
aloaia foi lea i tulaga i taimi tatau ma talafeagai. A o faasalalauga e sau i le taimi 
foi lele ua leva le po, ia e le o ni tulaga e amanaia tele ma tulaga e atagia ai le 
mamalu ma le sologa lelei. 
  Ia, ona oo mai lea o se faamatalaga i le tulaga i le Komiti. E to lava le pulou o 
lenei itumalo i le maeleelega foi ma le lelei faatino o le faafoega e le Komiti e 
pei ona sa lauliliuina lenei Lipoti. E momoli le faafetai i lau Afioga i le 
Taitaifono faapea foi le Sui Taitaifono o la outou Komiti, ma sui auai. E le tau 
selu atu po o se selu e faatuitaga. O le agaga meemee foi e tusa ai o le faatinoina 
o le Lipoti, ua manino ma atoatoa lona tulaga i fautuaga, aemaise foi o le 
faavasegaina o le faagasologa o itumalo faaalaalafaga, atoa ai ma lona aotelega. 
  Ae pau lava o lea se i oo lava sau faamatalaga i le tulaga lea i le vaevaega, ona 
ua loaloa lava le faagasologa mai o Nofoaiga e le i lotea lava le itumalo o Lefaga 
ma Faleaseela, ona e i ai lava le tulaga o la e lava e lelei ma malupuipuia. Na 
pau o lea o le agaga e pei ona faaleo, leaga ou te faaeteete i le tulaga lea i totonu 
o si o matou itumalo i faapea, ai pe i ai se vaega a le sui usufono foi lea o lo o 
taumafai ina ia aveese mai nisi o nuu mavae o le matou itumalo e ave i se isi 
foi itumalo. 
  O le faataitaiga o si o matou nuu lea o Faleaseela, o lea sa aumai le vaevaega 
e ave i Falelatai ma Samatau. I lou lava talitonuga o au i lea vaega, e le mafai 
ona… ailoga e maua se fealofaniga pe afai e avatu le Aiga Sa Tuala i le mea o 
lo o i ai le Aiga Tauaana. E i ai lava le manatu e pei ona i ai foi le toe aumaia e 
le Komiti, ia o lea lava o le a toe alu ai e faatino lava i tulaga tau itumalo 
faaalaalafaga. E pei foi la o le aumai o Saanapu ia matou, ou te le o ma iloa i le 
tulaga i le aofaiga po o le a tonu le mea o lo o fuafua i ai, ae o lau lava sailiga 
ma lau faitau ai, afai o le aofaiga o tagata palota i le iloiloga a le Komisi, o 
Lefaga ma Faleaseela i lona aofaiga o tagata palota e 3,720. O Lefaga ma 

Saanapu i le toe fetuunaiga lea ua i ai, e 3,958. Ou te le o mailoa la i le vaega 
lea po o le a le mea e mafua ai ona aveese le isi nuu ae aumai le isi nuu. Aua e 
i ai lou talitonuga o Saanapu lava ia e fai si toatele.O lea foi lava e toatele le 
matou itumalo. Sa ou faapea lava au i se vaevaega e aumai, e faalua ni sui o 
Lefaga, ona talafeagai lea, e ioe foi i ai lou au sui usufono e tusa ai o le… leaga 
ua leva foi ona alalaga si o matou itumalo i le tulaga lea ua tatau ona faalua ni 
sui o le matou itumalo, leaga ua fai si toatele o le faitauaofai. Ou te iloa foi e le 
o maua atoatoa mai i i le aofaiga e pei ona i ai le lola palota a si o matou itumalo. 
  Ae pei o le agaga lea e avatu ai se lagona, o lea ua i ai, ae tatalo atu lava ina ia 
faatumauina pea le gasologa e pei ona i ai si o matou itumalo o Lefaga ma 
Faleaseela e pei ona i ai ona faalupega, ia atoa ai foi ma failauga tofia aua le 
faatinoga. Aua ou te talitonu e le maua ai se fealofaniga i tulaga e pei ona i ai. 
O lea foi e mafua ai ona faasea nisi o nuu e tuu atu a latou palota mo nisi ona e 
le taitai ona talafeagai lea vaega. 
  O le tuualalo lea, ma e avatu ai foi se fautuaga, ae toe silasila ae le tatou Komiti 
i le tulaga e pei ona i ai le faagasologa o si o matou itumalo. Ia e pei foi ona 
tatalo nisi, e faapena foi ona tatalo atu le sui usufono mo Lefaga ma Faleaseela, 
e manaomia le lua o ni sui o si o matou itumalo. 
  Ona ou oo mai lea i le tulaga e pei ona vevesi ai, luga lalo ai le tatou fonotaga 
foi mai le aso ananafi seia aulia mai foi lenei aso, o tulaga lava i le 10%. Ua tau 
maligi atu foi ota loimata i le aso ananafi ina ua tutulu se tasi foi o tina. E mafua 
lau tala ona o le matou Komiti lea o Tupe Maua ma Tupe Totogi, e matou te 
galulue faatasi ai ma sui usufono ia e toalua, nai sui usufono mamalu ia o 
Aliimalemanu ma Faagasealii o le toalua lea o sui o le matou… E mafana le 
matou mafutaga, e tulaga lelei lava i le tulaga o le faagasologa, e leai foi ni 
tulaga e fevaevaeai pe faailoga, o ai lea vaega a o ai lea vaega. E pau lava le 
lagona i lou lava sui usufono e avea ai lou leo e fai ma sui i totonu o le matou 
itumalo, o lea lava e alalaga i le equality, equality, o le equal opportunities for 
men and women. O lou lagona i le vaega lea, o le faaaoga tutusa o avanoa. O 
lou la talitonuga, o lea lava e mafai ona maua le avanoa e tauva ai i palota, finau 
ai. Aua o le 2016 e toatolu sui tamaitai o le matou itumalo na tauva i le matou 
Faiga Palota. O le agaga na i ai, ina ia finau ina ia malo. E le i i ai se faamoemoe 
ina ia faamoemoe i le 10%, sa finau lava ma le latou talitonuga e tauva ina ia 
malo. E le o i ai le tulaga foi lele, aua e pei e… 
 
  FOFOGA FETALAI:  Toe lua minute o le sui usufono. 
 
  Afioga MASINALUPE MAKESI MASINALUPE:  Aua e manaia lava lou 
finau e te oo mai i totonu i i o la e le o i ai se tulaga foi lele e upuia, tulaga pei 
ona i ai le… ia tulou… ona o le agaga lava pei ona i ai, ae ou te talitonu foi o 
le agaga atoa lea o tamaitai, e fia tauva ina ia tauva i le tulaga e malo, ia malo 
lava i luga o le tulaga o le tauivi, finau, filiga. 
  E pei o le agaga o lenei itumalo, e leai se mea o le a aveesea ai le tulaga o le 
sao o tamaitai, a ia o pea i le tulaga faatauva, tauva i le palota e iloa ai lea o lea 
o… Ia e pei foi ona silasila mai i Sui Tamaitai o lenei itu, e finau lava ina ia 
malo, e leai se lagona e… 

  Ae pei o le lagona lea lau Afioga i le Fofoga Fetalai, ona o lea ua toe 5 ou 
minute ae se i tau faamae’a atu. E pau a lea o le vaega na fia oo i ai. Ae i le 
10% lava ia ou te talitonu lava faatoa faaaoga i le taimi e talafeagai, ae o le 
atoaga lava ia e pei ona i ai, a alu lava e tauva i le tauvaga a sau a ua manuia, 
lelei, a sau foi e le manuia, ia e i ai foi isi tiute e ono talafeagai i ai. Ae tatau 
ona faatino le fuafuaga foi lele i tamaitai i totonu o nofoaiga i nuu aua o la foi 
e amanaia foi le sao o tina i totonu o faiganuu. E lelei foi le o e nutimea faatasi 
ona malamalama ai lea i le taotoga o faiganuu e leai ai se mea e masalosalo ai 
pe afai e oo mai i totonu o faalagamaea aemaise o i inei i le Palemene.  
  Lau Afioga i le Fofoga Fetalai, e i ai le talitonuga e ava foi e pei ona faatonuina 
e lau Afioga i le Fofoga Fetalai le tulaga e pei ona i ai. Ae o le agaga lea o lenei 
foi sui usufono, ia o le tulaga lena e pei ona i ai o le tatou finau i le mea sili, 
tatou o e tauva i luga o le tulaga e aloaia ma amanaia ma le upuia ai tatou.  
  Toe tasi a si vaega lea i le o’o… 
 
  FOFOGA FETALAI:  Ua mae’a lou taimi, le sui usufono mamalu.  
 
  Afioga MASINALUPE MAKESI MASINALUPE:  E lagolagoina lava le 
tulaga e pei ona i ai le fautuaga foi a le Komiti i tulaga o le momoli po o le o’o. 
Ae pau a lea o si vaega ia talosia ae ua uma ona fai o’o o le Komiti aua o matou 
ia ua uma ona fai matou o’o. A faapea la o lea o le a noatia loa i i, ia tatou alu 
ai loa. Ma le faaaloalo, manuia tele le fonotaga. 
 
  FOFOGA FETALAI:  Malo faafetai. Ia ua maua le avanoa o le tatou Maota, 
mo le silafia o le tatou Fono a taeao e vave mae’a i le 12 ae o lo o i ai foi 
fuafuaga a le Taitaifono ma le Taitai o le Itu Agai mo malaga i fafo i le faaiuga 
o le vaiaso, o le ala lena o lea e tau avatu ai se fesoasoani a le Nofoa i le tatou 
galuega. 
  Se i tulai mai le sui usufono o Aleipata Itupa i Lalo. 
 
  Afioga FALEOMAVAEGA TITIMAEA TAFUA (Aleipata Itupa i Lalo):  
E momoli atu le faamalo ma le faafetai tele i lau Afioga tusa o le avanoa, ua 
maua foi lenei avanoa e fai ai se sao o Aleipata Fale i lalo e tusa o le tatou lipoti 
a le Komisi. Ia, le afio o lau Afioga i le Tamaitai Palemia, le Afioga i le Sui 
Palemia, le mamalu o alii ma tamaitai o le Kapeneta, le afifio o Afioga i sui 
usufono mamalu o le tatou Palemene, afioga i Minisita Lagolago faapea lea itu 
i le susu mai o lau Susuga i le Sui Taitai ae a le afifio atu o sui usufono uma o 
le tatou Palemene. 
  E le mafai foi ona faagaloina le afifio atu o Ofisa Sili o Pulega o Matagaluega 
ma Faalapotopotoga Tumaoti. Ia, le afio o lau Afioga i le Failautusi, le Tofa i 
le Tootoo ma le Ofisa Lagolago, le mamalu o Samoa ua potopoto.  
  O sina manatu e tusa o le lipoti a le Komisi. E momoli lava le faamalo ma le 
faafetai tele e tusa o le lipoti na faapena ona tuuina mai e le Komisi, sa i ai foi 
nai avanoa e tilotilo ai ma faitau toto’a i ai i le tele o vaega taua. E ui ina teena 
le tele o vaega o le lipoti ae e i ai a itu taua, e momoli ai le faafetai tele i le 
Taitaifono ma le Komisi e tusa o le latou lipoti, malo faafetai. E i ai itu lelei mo 

le agai i luma o le tatou atunuu e tatou te tilotilo i ai. Ae o le tulaga a ia o le 
lipoti, e i ai nai vaega e tele foi sa teena e lenei Itumalo, e pei o le aveeseina o 
nuu e 4 o le Itumalo e avatu lea i le Itupa i Luga, e amata atu i Mutiatele seia 
paia Satitoa. O le agaga maualalo lava i lenei Itumalo, e tausi mamalu, ia tumau 
le mamalu o Aleipata i le Fale i Lalo.  
  Ae fetaui foi ma talafeagai lau Afioga, e tauala atu i lau Afioga i le Fofoga 
Fetalai, a tilotilo ma tagatagai i le Itumalo lenei o Aleipata i le amata mai 
Tiavea, Samusu, Amaile ma Utufaalalafa, e i ai a le talitonuga e ono talafeagai 
ona i ai se sui usufono faaopoopo o le Itumalo lenei ona o itu nei lau Afioga, a 
silasila i le amata mai lea i Tiavea i le afio o Tago faasolo mai ai i Samusu ma 
Amaile i le afio o le Afioga i le Matua ia Tauiliili ma Tamapaa ma Alo Tutusa 
o Mataafa, ua talafeagai lava ona fai se isi sui usufono faaopoopo o Aleipata 
Fale i Lalo. Ia, e faapena foi ma… ia tolu ai lea o sui usufono o Aleipata e fetaui 
ma talafeagai lelei mo le faitauaofai, pei o le tulaga lena. 
  Mo le silafia e lau Afioga e lagolago e lenei sui usufono o Aleipata i le Fale i 
Lalo le 10% o Tamaitai. Aisea? Ia o le a faafefea ona ou teena o lea e tulai mai 
le sui usufono o lenei Itumalo? Ioe, o se tasi lea o faamanuiaga foi o lenei 
Itumalo, e tumau lava la le lagolago a Aleipata Itupa i le Fale i Lalo i le 10%. 
  O le vaai foi i le tulaga i le atinae ma le agai i luma o le tele o vaega pei ona 
faapena ona aveatu ai le lagolago a lenei Itumalo, e lagolago e le Itumalo lenei 
le 4 sui usufono o Faleata, 4 sui usufono o Vaimauga. Ae teena le tulaga lea e 
toe i ai isi sui usufono faaopoopo i totonu o vaega tu taulaga. E teena la e le sui 
usufono o Aleipata lea tulaga, ae aveifo isi avanoa na e tuu mai i i, aumai le isi 
sui usufono lena e aumai i le Itumalo o Aleipata e pei ona tatalo atu ai ma le 
agaga faaaloalo. 
 
  Afioga Sulamanaia Fetaiai Tauiliili Tuivasa:  Lau Afioga i le Fofoga 
Fetalai pe maua se avanoa. 
 
  FOFOGA FETALAI:  Ua maea lou taimi. 
 
  Afioga Sulamanaia Fetaiai Tauiliili Tuivasa:  Leai na o le fia fesili lava o 
le sui usufono o le Vaimauga i le Minisita Lagolago o lo o saunoa nei ona o lea 
ua aafia fua Vaimauga ia i lana ia talosaga. Ae o le fesili a le Vaimauga ona o 
lea ua talosaga i se isi sui usufono faaopoopo a lona Itumalo. Ae o lea e toalua 
laua, po o fea la… E pei o le agaga lena lea e toe talosaga, a o lea faafetai i a ia 
o lea e lua laua lea i ai i totonu o le Palemene. E pei o se agaga lena ae taatia 
pea sui usufono o le Vaimauga ia o lea a e i ai matou ia o sui usufono o le 
Vaimauga, talanoa pea oe, saunoa pea oe, saunoa pea i Aleipata ma lou agaga 
faaaloalo. 
 
  FOFOGA FETALAI:  Faafetai, ia tulai mai le sui usufono mamalu.  
 
  Afioga FALEOMAVAEGA TITIMAEA TAFUA:  Malo, faafetai i le sui 
usufono o le Vaimauga le faalavelave. E tusa lava e leai se taua tele o le tulaga 
e pei ona e faalavelave mai ai, ia ae le maimaua foi se taimi e tali atu ai.  

  O le tulaga e pei ona e taua, o le tilotilo a le Itumalo lenei o Aleipata e mo le 
agai i luma ae le mo taeao. O le tulaga i le Sui Tamaitai lea e lagolago e 
Aleipata, talosia foi e toe tulai mai i le isi... pei o le ponesi lena, o le isi lea 
vaega o le itupa o tamaitai ma le agaga faaaloalo. 
  O le mafuaaga o lou taua o faipule tu taulaga ia e aumai i le lipoti, o le teena. 
Ou te teena, e le faapea la e aiaina e se sui usufono o Faleata le manatu o 
Aleipata e teena ai tulaga ia, ae talia le isi vaega ae teena le isi vaega. Ma le 
agaga faaaloalo lau Afioga. E le tele ni manatu o Aleipata aua e le tele foi ni 
vaega o le lipoti lea o aumai e aafia ai lenei Itumalo.  
  E pau lava lena o le tatalo atu ma le agaga faaaloalo, o le tulaga na ma o’o atu 
ai foi i le Komiti mamalu pei o le latou lipoti na tuuina mai, na ma oo atu ae 
atonu ai ua pa’u i le sui usufono o Aleipata i le Fale i Luga sa faapena ona lavea 
i talanoaga tulaga ia pei ona ou aveatua. Ia ae atonu mo le agai lava i luma o le 
mafuaaga lena o le tatalo atu. 
  Lau afioga ia manuia tele le fonousu a le tatou atunuu, faamanuia mai le Atua 
i lau Afioga ma le mamalu o lenei Palemene, faafetai. 
 
  FOFOGA FETALAI:  Malo, faafetai saunoa i le sui usufono mamalu mai 
Aleipata Itupa i Lalo, ia o lea foi ua maua le finagalo lea ua faafogafoga le 
Maota. 
  Ia talu ai o lea ua tatou taunuu mai i le tatou taimi malolo, ia malo lava faafetai. 
I le matau a le Nofoa pe a ma le toaono o lo o totoe, ia atonu ua talafeauga lava 
ma le tatou faamoemoe i le aso a taeao ona e vave manava foi tatou feau mo le 
aso a taeao.  
  Ae faamalo faafetai i sui usufono sa sausaunoa i lenei aso fono, ia o le tofa ma 
le utaga ua laulausasaa ua avea lava o se fesoasoani tele mo le faaleleia o lenei 
mataupu. Malo lava le tofa, malo le tapena. Faamalo le usufono i lenei aso, 
faafetai le onosai i le paia o le Palemene, tatou sailiili malosi mo a taeao pe a 
momoli atu i ai e le Atua lo outou soifua ma lo tatou ola. 
  Faafetai atu i Ofisa Sili o Pulega o Matagaluega ma Faalapotopotoga Tumaoti 
a le tatou Malo, malo tapuai i lenei aso. 
  Faafetai Samoa i lau tapuaiga ua iu ma le manuia lenei aso i le alofaiva o le 
Palemene ona o le mana o lau tatalo. Malo faafetai. 
  Mo le silafia e le Palemene o le taeao a taeao o le a auai atu ai le Afioga i le 
sui usufono mo Samatau ma Falelatai e fai ma sui o le tatou Palemene i le 
Fonotaga a le Faalapotopotoga a le ACB-EU i atunuu e mamao. 
  O le a fai ai le leo o le Fofoga Fetalai ma sui o le tatou Maota nei e faamanuia 
atu ai i lau Afioga i le sui usufono mamalu i le fonotaga o le a feagai ai, puipui 
le Atua i ala uma o le a uia ma ia maua sou finagalo aua le tauaveina o le igoa 
pele o le Palemene o Samoa. 
  Ae tatou te le i tolopo ou te talosaga atu i lau Afioga i le sui usufono mo 
Vaisigano 1 e te saunia se tatou tatalo e faamaea ai le tatou galuega. 
 
 
  Na tolopo Taualumaga a le Fono Aoao Faitulafono i le itula e 1.10 i le afiafi 

seia aulia le Aso Faraile, 27 Oketopa 2023 i le itula e 9:30 i le taeao. 


